
    (Hajviyalar, hangomalar)


    


    


    Said Anvar «Oraliqdagi odamlar», «Otamning oti nimaydi?», «Muhiddin Darvesh», «Abdulla qiziq nima deydi?» kitoblari bilan kulgi muxlislariga yaxshi tanish. Yozuvchining «Osmondan tushgan odamlar» komediyasi «Yilning eng yaxshi dramatik asari» nominatsiyasi bo‘yicha O’zbekiston Yozuvchilar uyushmasining, «Uch kun xo‘roz bo‘lganim» kitobi esa, Respublika Matbuot qo‘mitasining mukofotlari sazovor bo‘lgan.


    Said Anvarning ushbu to‘plamidan qishloq hangomalari o‘rin olgan. Ishonamiki, kulgiga boy bu kitob ushbu «Qishloq taraqqiyoti va farovvonlik yili»da o‘quvchilarimizga yaxshi bir sovg‘a bo‘ladi.


    


    

  


  
    QO’SHNILAR


    


    Mamaziya aka bilan Tojiboy buva qo‘shni. Ota-buvalari ham bir devorning ikki yog‘ida yashashgan ekan. Turpog‘i bir joydan olingan bo‘lsa-da, lekin ular ikki xil odam: Tojiboy buva novcha, har bir so‘zni aytsammi, aytmasammi deb, salmoqlab gapiradi. So‘zlari kabi qadam tashlari ham oxista: bosaymi, bosmaymi qabilida. Mamaziya akaniki aksi: bo‘yi buvadan bir qarch past. Yurishi ham tez, gapirishi ham. Odamlar, «Tojiboy uydan chiqquncha, Mamaziya to‘yning sho‘rvasini ichib, oshini yeb qaytib kelgan bo‘ladi», deyishadi. Kasblari ham o‘zgacha: Mamaziya aka kolxozda baland-past ishlarni qilib yuradi. Tojiboy buva bo‘lsa, sartarosh, Hamzaobodda ishlaydi.


    … Mamaziya aka kiraverishdagi so‘rida etigining bir poyini kiyib turgandi, eshikdan Tojiboy buva kirib keldi. Xol-ahvol so‘rashgach:


    — Qani, so‘riga, Tojivoy aka, — deb Mamaziya aka ichkariga buyruq qildi: — To‘shakdan obchiq.


    — To‘shakni nima qilasiz, bir joydagi odam bo‘lsak, — Tojiboy buva so‘ri chetiga omonat o‘tirib, hovli chetidagi imoratlarga bo‘ylay ketdi.


    Mezbon etigining ikkinchi poyini tortib, savol nazari bilan qo‘shnisiga qarab qoldi.


    — Ha, anacha siqilib qolibsiz, — dedi Tojivoy aka besh daqiqacha fursat o‘tgach. So‘ng Mamaziyani qo‘qqis savol tuta ketdi: — Katta o‘g‘lingiz Miraalini uy qilib chiqardingiz-a?


    — Ha, dala shiyponining bir tomoniga uy solib berdik.


    — Endi yana uchtasi bor… Mirzaabdulla ham kuzda armiyadan kelsa kerak?.. Uniyam uylash, joylash zimmangizda. Keyin Mirzag‘aniga navbat keladi…


    — Ha-a-a… Undan keyin Mirzavali ham bor…


    — Bu yerga qaysi birini siqtirasiz?


    — E-e-e! — Mamaziya aka bir dam o‘ylandi. — Xudo bir yo‘lga boshlar…


    — Yo‘q. Bir qarich yer olishdan ko‘ra, igna bilan quduq kovlash oson bo‘lib turgan zamon bo‘lsa, bandasi yo‘l topolmaydi.


    Mamaziya aka bu gaplarni kovlashdan maqsad nima deganday, qo‘shnisiga qarab qoldi. Tojivoy buva esa, uyiga ishora qilib davom etdi.


    — Bizdayam ikkita o‘g‘il bor…


    — Qambarali bilan Akbarali.


    — Ha-a… Akbaralini ham uylasam, uchta oila bo‘lamiz. O’ylab qarasam, bizam bitta hovliga sig‘mas ekanmiz, — Tojivoy buva tin oldi. — Shunga, — deb yana sukut saqladi, — hovlimni sizga sotsam?


    — A-a-a? — Mamaziya aka quloqlariga ishonmadi.


    — Ha, hovlimni sizga sotsam, — Tojivoy buva uni tasdiqladi. — O’g‘illaringizning ikkitasiga uy-joy qilib bersangiz bo‘ladi.


    Mamaziya aka gangib qoldi: ikkita-uchta nabirali, kap-katta odamning ota-buva yashab o‘tgan joyni sotishi... Aqlga to‘g‘ri kelmaydigan ish-da! Sotsinam, qaerga boradi?


    — Tashvishimni qilmang, — Tojivoy aka qo‘shnisining savollarni uqqanday, — Bilasiz, Hamzaobodda o‘n besh yildan buyon ishlayman. Qishloqning yetti yasharidan yetmish yasharigacha meni taniydi… «Usta buva, usta buva!» deyishib hurmatimni joyiga qo‘yishadi. Ko‘chib kelsangiz, uy-joy qurib beramiz, deyishyapti.


    Mamaziya akaning miyasi endi butkul g‘ovlab ketdi: Hamzaobodga ko‘chib ham ketdi, deylik. Hovli-joy toptiyam, u joyga qachon el bo‘ladi? Yoshiyam ellikdan o‘tgan bo‘lsa… O’lgandami?


    Ota-onasi o‘tgan joy, payshanba, yakshanbada uning is-chirog‘i bor… Yarmini sotib, birorta o‘g‘lini o‘tqazib ketsa bo‘lmasmikan?


    — Bilaman, qo‘lingizda hovliga yetkulik pul yo‘q. Surishtirib, birortasidan qarz olarsiz… Balki mol-qo‘ylaringizni sotarsiz…


    Endi Mamaziya aka chamalay ketdi: «Sigir, buzoq, qo‘ylar bozorda palon so‘mga kiradi… Mirzaabdullani uylayman deb yig‘ib qo‘ygan bir-ikki so‘m puli ham yo‘q emas. O’g‘il uylash hozir shartmi? Bir-ikki ishlasin, pul topsin, keyin uylanaveradi-da, yigit kishiga uyati bormi?


    — Mol-qo‘ylardan ko‘zingiz qiymasa, besh-olti yuzta terak ekib qo‘ygansiz, o‘shalar katta bo‘lsa, sotarsiz, pulini berarsiz… Qirq yillik qo‘shnilarmiz, shunaqada bir-birimizga oqbat qilmasak, qachon qilamiz.


    «O’! Mana bunisi endi alomat taklif bo‘ldi!»


    — Ja, o‘ylanib qoldingiz? — Tojivoy aka o‘rnidan turdi. — Sizga og‘ir tushadigan bo‘lsa, shuncha yillik qo‘ni-qo‘shnichilik hurmati, pulini bermasangiz ham mayli.


    Bu shirin kalomdan keyin, yarim soatda har qanday odamni gap bilan qulog‘ini qoqib, qo‘liga beradigan Mamaziya akaning og‘ziga bir so‘z kelmadi.


    Mayli, kelin bilan maslahat qilib, javobini aytarsiz. Oladigan odam ko‘p, ammo, qo‘shnichilik — ming yilchilik, gilam sotsang qo‘shningga sot, burchagida o‘tirasan, degan gaplar bor, shunga sizning oldingiz bir o‘tay deb chiqqandim… — Tojiboy buva eshik tomon yurdi.


    Gap-so‘zlardan karaxt bo‘lib qolgan Mamaziya aka:


    Qo‘shni, choy!.. — deya oldi, xolos.


    Lekin bu iltifotga Tojiboy buva parvo qilmadi.


    Juda g‘alati ishlar bo‘lyapti-yu, — Mamaziya aka angraygancha o‘zicha o‘ylay ketdi: — Hovlini oladigan bo‘lsa, qo‘shnisinikiga tirab solingan og‘ilni buzadi — keng hovli bo‘ladi…


    Qo‘shnisining chap tomonidagi bostirmasini olib tashlab, o‘rniga Mirzaabdulla bilan Mirzag‘aniga uy soladi. Kelinlar chiqishmay qolsa, chekkadan eshik ochib beradi, bittasi alohida o‘traveradi…


    Tomorqasiga Mirzavaliga joy qiladi. Ammo yo‘li chotoq bo‘ladi. E-e-e, ko‘chaga akasinikidan o‘tib qatnayveradi-da! Uy qurib berganiga shukr qilsin!.. Mirzaalini hisobga qo‘shmaganda, hamma o‘g‘illari atrofida bo‘larkan…


    — Ha, nimaga chiqibdi? — to‘shak ko‘tarib chiqqan xotinining savolidan Mamaziya aka o‘ziga keldi.


    Aka suyunchilay ketdi. Voqeani aytib berarkan, gapining oxirida to‘lqinlanib, qo‘llarini tepaga ko‘tarib, siltab yubordi:


    — «Pulini terak yetilganda bersangiz ham mayli, bir joydagi odammiz», dedi. «Bermasangiz ham mayli, qirq yillik qo‘shnimiz, shunaqada bir-birimizga oqibat qilmasak, qachon qilamiz!» dedi.


    Xotini bir dam o‘ylanib turdi-da, chimirildi. Mamaziya akaning jahli chiqdi:


    — Xudo berib turibdi-yu, sen yana labingni burasan! Xotin kishi ekanligingga borasan-da!


    — O’ling! Gapini uqmabsiz-da! — xotini qo‘l siltadi. — Kecha nima balo qilib yurovdingiz?


    — Kecha?.. Rayondan vakillar keldi, xo‘jaliklarga kirdik. Ortiqcha tomorqalarning hisobini qildik.


    — O’shalarga qo‘shilmasangiz nima qilardi!?


    Mamaziya xotiniga yovqarash qildi: «Men nimani gapiryapmanu, bu xotin nima deyapti o‘zi?»


    — Tojivoy akanikiga ham kirganmidilaring?


    — Kirgandik, — Mamaziyaning xayoliga bo‘lmag‘ur fikr kelib, qovog‘i osildi. — Tomorqasida otiqcha ekan, bir sotixiga kolxoz paxta ekadigan bo‘ldi.


    — Ha-a, shu bir so‘tixni hisobga qo‘shib nima qilardilaring? Ular ortiqcha ekan deyishsa ham, siz, «Qo‘shnim bo‘ladi, qo‘yinglar, shuni yozmanglar, bir so‘tixga paxta ekkani bilan kolxoz boyib qolarmidi», desangiz, tilingiz uzilib tushmagandi-yu!


    Mamaziya akaga masala oydinlashganday bo‘ldi.


    — Shunday demaganingizga, — xotini davom etdi, — Tojivoy aka, «Qirq yil qo‘shnichilik qilib, sendan ko‘rgan oqibatim shu bo‘ldimi? Sizday qo‘shni bilan yashagandan ko‘ra, bu hovlini sotib ketganim yaxshi emasmi?» degan gapni aytgani chiqqan!


    Mamaziya aka Tojiboy buva turib ketgan so‘riga o‘tirib, qo‘shnisinikiga qaragancha bosh chayqadi.


    


    

  


  
    EZMA


    


    Bolalarning g‘avg‘osi bartaraf etadigan bir kuch paydo bo‘ldi – televizor! Ha ishonavering! Ishdan kelasiz, g‘ing‘ir-g‘irg‘ir boshlansa, «Bor televizoringni ko‘r!» deysiz, zumda tinchishadi.


    Ammo g‘avg‘oning kattasi ham televizor buzilgandan keyin boshlanarkan. «Tuzattir bering, usta chaqiring!» Bir yoqda bolalar egovlab, ikkinchi yoqda xotin javrab turgandan keyin, boshingiz g‘ovlab ketarkan.


    Ismoil usta olib bor, — maslahat berdi Jabborali qo‘shnim. — Bir pastta o‘ng‘arib beradi.


    Qaysi Ismoil?


    Toshpo‘lat indamasning o‘g‘li-chi, pastmahalladan, — Jabborali tushuntira ketdi. — Ammo borishdan oldin qulog‘ingga paxta tiqib olgin. Ismoil juda ezma bo‘lgan, gapiraverib qulog‘ingni qoqib, qo‘lingga beradi, — oshnam kuldi.


    Pavo qilmadim. Ezma bo‘lsa nima, tuzatib bersa bo‘ldi-da, deb televizorni velosipedga ortdim.


    Ismoilni tanirdim, ammo hech osh-qatiq bo‘lmagandim.


    Yaxshi, usta joyida ekan‚ eshikni o‘zi ochdi. Salomimni javobsiz qoldirib‚ oldin menga‚ keyin televizorga qarab‚ chiqqan eshigini kattaroq ochdi. Ustaxonasiga kirdik. Turli asboblar qalashib yotgan‚ katta stolga imo qildi‚ televizorni qo‘ydim.


    Usta televizorning orqasini ochib, bir-ikkita ashyolarini sug‘irib, tekshirgan bo‘ldi. So‘ng stulini ortga surib, sigaret tutatdi. Menam eski televizor ustiga cho‘kib, u kishiga qo‘shildim. Sigeratlar kulga aylandi. Ammo usta iyagini silagancha o‘tiraverdi. O’zimcha, televizorimning kasali haqida bosh qotiryapti, deb o‘yladim. Lekin besh, o‘n, yigirma minut bosh qotirishdiyam, o‘ylab o‘ylariga yetisholmadi.


    — Dardi og‘irroqmikan? — deb so‘radim.


    — Yo‘q.


    — Unda nega?..


    — Payannikni Qambarali olib ketgandi.


    Tushundim. Qambarali deganlari qo‘shni qishloqda turadi. Uyam usta. Xoynaxoy, yarim soatda olib kelib beraman deb payannigini olib ketgan. Hozir kelib qolsa kerak, usta shuni kutyapti.


    Jimgina yarim soat kutdik. Bu orada chekish bo‘yicha e’lon qilinmagan musobaqamiz uchu ikkiga yetdi. Oldinda men.


    — Shu… velosipedim bekor turibdi… Qambaralidan payannikni olib kelib qo‘yaqolsak bo‘lmaydimi? — dedim to‘rtinchi sigaretni tutatib.


    Usta menga bir qaradi-yu, indamadi. Ammo o‘rnidan turib, eshikka yurdi. Oynadan qarasam, velosipedimni minib, jo‘nadi.


    Oldiniga, «Shuni oldinroq aytsam o‘larmidim!» dedim. Keyin esa, «Aql o‘rgatmay har balo bo‘l! Og‘zingni yumib jimgina o‘tirsang bir balo bo‘lib qolarmiding!» deb rosa besh soatu qirq bir minut o‘zimni o‘zim so‘kdim! Ha, besh soatu qirq bir minut so‘kdim! Ustaxona ochiq qolgan, tashlab ketsam bo‘lmaydi, bir. Televizorimni ham ochib qo‘ygan, uni berkitishing o‘zi bo‘lmaydi, ikki. Velosipedimni bo‘lsa, usta minib ketgan — qaerga borardim, uch. So‘kinib o‘tiraverdim!


    Bu paytda usta Qambaralining uyiga boribdi. Velosipeddan tushibdi. Ariq bo‘yidagi kursiga o‘tiribdi. Shu o‘tirgancha o‘tiraveribdi. Qambaralining xotini kir yuvayotgan ekan, suvga chiqibdi. Suvni olib kirib ketib, kiriga isitib, ishlatib, yana suvga chiqsa ham usta o‘tirganmish-da.


    — Dadasi kerakmidi? – kelinning tili bor ekan, hayriyat so‘rabdi..


    Usta bosh qimirlatibdi.


    — Saydilla akanikiga ketgandi.


    Usta Sa’dullanikiga yo‘l olibdi. Say’dulla bir mashina bug‘doyni ko‘chaga to‘ktirib, tegirmoniga tashish bilan ovora ekan. Usta unga bosh qimirlatib qo‘yibdi-da, sigaret tutatib, so‘riga cho‘kibdi. Yana o‘tiraveribdi… Sa’dulla bir mashina bug‘doyni tashib bo‘libdiyam o‘tirganmish-da!


    — Ha, aka, tinchlikmidi? – so‘rabdi yuvinib-taranib chiqqan Sa’dulla.


    — Qambarali kerak edi?..


    — Qambarali?.. Qambar aka bu yerga kelmadi?.. — Sa’dulla xayron bo‘lib, bir zum o‘ylanib qolibdi. So‘ng: — E, adashim, hov, nospurush Nasriddin buvaning o‘g‘li Sa’dulla televizorim buzuq, usta aytib keldim, deyotgandi, o‘shanikidadir? — debdi.


    Omadimning kelganini qarang: Sa’dullaning adashi Sa’dulla tug‘ilgan kuni bahona, o‘rtoqlari bilan, hovlida baliq pishirishayotgan ekan. Ustani ham davraga taklif qilibdi. «Jinday-jinday»dan boshlangan ichish, «oxirigacha ichish»gacha yetibdiyamki usta o‘tirganmish-da! Sa’dulla oxirgi ulfati kuzatib qaytib:


    — Tinchlikmidi, ustaka? – deb so‘rabdi harqalay.


    — Qambarali kerak edi?


    E, Qambarali aka televizorimni tuzatib, siz kelmasdan jinday burun, uyiga ketgandi!


    Yaxshi, Qambaralining xotini kirini tamomlamagan ekan, yarim soatda suvga chiqib qolibdi:


    — Payannigingizni tashlagani uyingizga ketovdi! — debdi.


    Endi bu yog‘ini cho‘zsam bo‘lmas-a? Sizniyam vaqtingizni olib, juda ko‘p gapirib yubordim.


    Xullas besh soatu qirq bir minut so‘kinganim bejiz ketmadi, eshikdan usta kirib keldi.


    Bir so‘z demay payannikni to‘kka suqdilar.


    Televizorimning orqasi tekkizdilar…


    So‘ng qopqog‘ini yopib, qo‘lidagi otvyorkani taq etkazib stolga tashladilar-da, menga ma’noli qaradilar.


    Tushundim: televizorni ko‘tarib, velosipedga ortdim.


    Uyga kelib qo‘ysam, televizorim binoyiday ko‘rsatib turibdi.


    Jabborali:


    — Qalay, qulog‘ing bitib qolmadi? — deb yana kuldi.


    Nimaga kuladi, hayronman. Kuladigan ish bo‘lgani yo‘q, menimcha.


    


    

  


  
    MOLLAR


    


    Hammomdan biri novcha, biri pakani yigit chiqdi. Ikkovinyam xo‘p bug‘langani ko‘rinib turardi: yuzlari qip-qizil. Pakanasi xo‘jayinlardan bo‘lsa kerak, novchaga gap uqtirirar, sherigi qo‘li ko‘ksida, bosh qimirlatardi. Yigitlar begona bo‘lgani uchunmi, choyxonadagilarning diqqati ularga burildi. Yigitlar esa, bu e’tiborga parvo qilishmadi: na salom berishdi, na xol-ahvol so‘rashdi, so‘rilar orasidan mashinalari tomon o‘tib ketishdi.


    — Molga o‘xshaganlarni qara, — dedi Siddiq aka qo‘llarini siltab. – Otang tengi odamlar o‘tiribdi, salom berib kuyaver, senlardan osh-non so‘raptimi!


    Siddiq akaning og‘ringani ta’sir qildimi, yigitlarning mashinasi o‘t olavermadi. «Chg‘-g‘-g‘-g‘, chg‘-g‘-g‘-g‘, chg‘-g‘-g‘-g‘!» qiladi, yurishdan darak yo‘q. Novchasi tushib, matorini kovlashtirgan bo‘ldi. Yana o‘sha «Chg‘-g‘-g‘-g‘, chg‘-g‘-g‘-g‘, chg‘-g‘-g‘-g‘!» Pakana nimadir deb baqirdi, anglomadik. Yigitlar o‘rin almashishdi: pakana motor kavlashtirdi, novcha kalit buradi: yana o‘sha «chg‘-g‘-g‘-g‘, chg‘-g‘-g‘-g‘, chg‘-g‘-g‘-g‘!»


    Siddiq aka chidolmadi.


    — Xo‘v, ilgariyam mashina mingansilar o‘zi! – deb o‘rnidan turib yigitlar tomon yurdi. — Vang‘illataveradimi, matorni qiynab! Buniyam joni bor! To‘k kelmay, svechalar xo‘llanib bo‘ldi! Klyuchni oling, ochib, tozalash kerak.


    Mashina atrofiga tomoshatalablar to‘plandi.


    Mana, ko‘ryapsizmi, – Siddiq aka svechalarni olib, yigitlarga uqtira ketdi, — pishilib enasinikiga kirib ketibdi-yu, o‘taydmi bu! Ie, manovisini qarang, yoqqa cho‘milib yotibdi. Lattani oling, artib, quritish kerak…


    Aka erinmay svechalarni tozaladi, quritdi, o‘rniga qotirdi.


    Endi kalitni burasak, yana svechalar pishilib qolishi mumkin. Ammo itarvorsak, yurib ketadi, — dedi ishni tamomlagach. Keyin tomoshabinlarga yuzlandi: — Qani, yigitlar, yordam berib yuboringlar, mehmonlar ekan.


    Uch-to‘rt yigit mashinaga yopishdik. O’n besh–yigirma metrcha itardik, mashina yurmadi.


    — Haliyam to‘k kelmayapti, shekilli, — Siddiq aka mashina kapotini ochib, yana kovlashtira ketdi. — Endi yuradi, — dedi so‘ng ishonch bilan.


    Besh-olti metr qadamda mashina gurillab yurib ketdi. Ammo shu yurgancha to‘xtamadiyam! Pakananing yoniga novcha shunday epchillik bilan chiqib oldiki, hammamiz hayron qoldik.


    — Aytganingizday, mol bollar ekan, bir marta rahmat aytishga ham yarashmadi-ya! — dedi Ahmadillo.


    — Haqiqiy molligini endi ko‘rasan, he-he-he! – Siddiq aka kulib, qo‘lidagi xaltaga ishora qildi. — Hamma klyuchi qolib ketdi-yu!


    Siddiq aka bilib gapirgan ekan. U klyuchlarni so‘ri ostiga qo‘yib turgandi, mashina ortiga qaytib keldi. Ammo Siddiq aka ularga parvo qilmay so‘riga o‘tirib, raqibiga yuzlandi:


    — Qartani kim tarqatadi? Senmi? Suz! Hisob nechchi-yu nechchi edi?


    Novcha yigit mashinada tushib, Siddiq akaning tepasiga bordi:


    — Aka, klyuchlar qolib ketibdi…


    — Mashinaning o‘zi qani? – so‘radi Siddiq aka o‘yindan bosh ko‘tarmay.


    — Ana, yo‘l yoqasida turibdi…


    — Xo‘jayiningga ayt, oldin qaerga to‘xtatgan bo‘lsa, o‘sha joyga mashinani qo‘yib, o‘chirsin, ko‘radigan joyi bor.


    Novcha ketdi. Pakana bilan jinday g‘ijillashdi. Ammo mashinani joyiga qo‘yib, o‘chirishdi, harqalay. Siddiq aka o‘yinni yakuniga yetkazib, o‘rnidan turdi. So‘ri ostidan klyuchlarni qo‘ltig‘iga qistirib, mashinaning oldiga bordi.


    — Mana, klyuchlaring, — dedi haltani uzatib. — Bularni to‘g‘ri kelgan joyga tashlab ketavermaydi-da, mollar!


    Biz — so‘ridagilar «bollar» so‘zining «mollar» atay deb aytilganini sezib, kulib yubordik.


    Siddiq aka uyi tomon yurdi.


    Yigitlar mashina o‘tirishdi. Kalit buraldi. Tanish ovoz eshitila boshladi: «Chg‘-g‘-g‘-g‘, chg‘-g‘-g‘-g‘, chg‘-g‘-g‘-g‘!»


    Novcha tushib, Siddiq akaning ortidan chaqirdi. U parvo qilmay, yo‘lida davom etdi.

    — Velosipedmi?


    Manovi quvladiga qo‘shnim, mirob, Qo‘riqda yeri bor. Vey, qishloqda meva-cheva, ekinlar tugul, odam suvsizlikdan qurib qolsa ham, Qo‘riqda suv bo‘ladi-da! O’zi odamlaram ayyor bo‘lib ketgan. Ariqni yilda bir marta kovlab qo‘yishmaydi. Hozir so‘rab ko‘rsang, birortasi ariqning oxirgi marta qachon kovlanganini bilmaydi. Ilgari bir chiroyli darishana bo‘lardi. Ariq choptiga ichqmagani odam uyalardi. Ilgari xo‘kiz so‘yilardi. Xasharga chiqqan odamlar tamom qilib yuborardi, yuz kilo keladigan xo‘kizni. Qanaqa hasharlar bo‘lardi-yu! Qimirlagan jon borki, hashardan qolmasdi. Bilsang, qishloqni ko‘chasini kengaytirib, asfalt qilamiz, avtobus yuritamiz, deb bir qishning o‘zidan yigirma sakkizta xo‘jalikning uyini buzib, qayta qurganmiz. Odamlar mahallaning aytgani bo‘lsin deb, qishning chillasida hovlisini hasharchilarga bo‘shatib berib, uyi bitguncha qo‘shisinikiga o‘tirgan. Yo‘llar kengaydi, asfalt ham bo‘ldi, avtobus ham yurdi…


    — Velosipedni qo‘shningiz Ro‘zimat?…


    — Ha, qo‘shnim Ro‘zimatni velosipedini so‘rab… Uyda bitta emas, ikkita velosiped bor. Hozir qishloqning yo‘llarida velosiped minib yurib bo‘lmay qoldi-da: do‘qi-do‘qi, o‘ydim-chuqur… O’n besh metr yurmasingdan kamer teshiladi. Hozir qishloqda mashina olgan odam ko‘p, yo‘lga qaraydigan odam yo‘q. o‘iz etib u yoqqa o‘tishadi, g‘iz etib baqa!.. Mashinani bekorga olganday, uncha-muncha chuqurga parvo ham qilishmaydi. Shuncha pul topibsan, mashina olibsan, eshigingning tagini asfalt qilib qo‘y. Sendan ibrat olib qo‘shning qiladi. Qarabsanki, qishloq asfalt bo‘lib turibdi-yu!


    Shukur bilan Yusuf, haliyam dalatning plani bor ekan, qishlog‘imiz yo‘lini o‘shanga kiritishibdi, baraka topishsin. Yaqin uch kilometr yo‘lga asfalt yotqizilarkan. Shunga kelgan quruvchilarga ovqat-povqat qilib bergani mahalla bo‘lib besh-o‘n so‘mdan yig‘aylik, deyishibdi. «Quruvchilar oylik oladi, nimaga endi biz ularga ovqat qilib berishimiz kerak ekan, toshini tersin!» debdi mana shu mashina minib yurganlaringning ikkita-uchtasi burun jiyirib. Vey senga tayyor asfaltni olib kelib, bosib berayotgan bo‘lsa, bir piyola choy qo‘yib bermaysanmi, eshigingning oldiga kelgan odamlarga-ya! Musulmonmisan o‘zi? Qishloqning yuzi yo‘qmi?


    E, bugungi yoshlaringda mahalla-kuy degan narsa qolmadi. Kechagi kungi darishanaga o‘n beshta odam chiqibdi. Yaqin mingta xo‘jalik yashaydigan qishloqdan-a! Ularniyam o‘ntasi xassasini zo‘rg‘a ko‘tarib yurgan chollar! Mashina minib yurganlardan bittasini shartta to‘sdim. «Darishana bo‘lyapti?» dedim. Yonidan bir siqim pul chiqarib, «Berib qo‘yarsiz!» deydi. Vey, mahallaning uni puliga qarab qolgan joyi bormi? Bularga qolsa, otasining go‘ri atrofini ham birovga pul berib tozalatsa-da! E-e-eh!


    — Qo‘shningiz Ro‘zimat velosiped so‘rab?..


    — Ha-a-a, velosipedini so‘rab chiqovdi. O’g‘lim velosipedini bir haftada uch marta teshib kelsa-ya! Oboraman, yamatib kelaman, oboraman, yamatib kelaman… Yaqin joy bo‘lsa ekan… Sheralining uli kamer yamaydigan ustaxona ochgandi. Uncha ishi yurishmadi shekilli, yopib qo‘ydi. Hozirgi yoshlaringga bu yoqdan ustaxonani ochsa-yu, pul oqib kelversa-da! Bir-ikki oy og‘irlikka chidayin, odamlarni ustaxonamga o‘rgatayin, «Manovi yerda ustaxona bor», deb eslaydigan bo‘lsin, deyish yo‘q. Kenjaning o‘g‘li ham yamoqchilik ustaxonasi ochib shunaqa qildi. Abdulla qassobxonani qurib qo‘yib, bitta ho‘kiz so‘yib-sotttimi yo‘qmi, bedarak ketdi. Sabr degan narsa yo‘q-da, hozirgi yoshlaringda. Endi xonalariga qulfni urib qo‘yib, yurishlarini qara! Biri ikki bo‘lib qoldimi? Manovi Saydillo tegrmon qurdi, Anjandanmi, Yozyovondanmi bir joydan olib keldi. Vey, uch oygacha birov qadam bosmasa-ya! Qo‘yqadagi tegirmonga qatnashadi odamlar, o‘rganib qolishganda. Ammo Saydillaga rahmat, tegirmonini yopib qo‘ymadi. Birov bir kilo bug‘doy torttirmasa ham, ochib o‘tiraverdi. Mayna endi qara, ochiret, ochiret... Quyqadagilar ham kelib, shu yerda bug‘doyini un qildirib ketyapti.


    — Qo‘shningiz Ro‘zimat velosiped so‘rab chiqqandi?..


    — Ha-a… O’sha minib ketdi. Qo‘shtegirmonga borib kelmoqchi ekan. Bo‘lasi bor — Hoshimjon, o‘sha to‘y qilyapti ekan. Shu sovuqda to‘yga balo bormi? To‘yni bahorda qil, yozda qil… Bu yoqda sivet bo‘lmasa, gaz bo‘lmasa… Shu gazchilarda ham bir gap bor. Kechagi kuni…


    

  


  
    HAYDARCHILIK


    


    Kapadamiz. Xalfana ovqat qilyapmiz. Haydar akam sho‘rvaning ko‘pigini olyapti, men sholg‘om archish bilan ovoraman. Oqsoqollarimiz Hamroali bilan Rahmon akalar kechagi masalani bir yoqlik qilish bilan band: qarta o‘ynashyapti.


    E, sen, — Rahmon aka qartani shiylab turib, menga yuzlandi, — Haydar haqida yozsang-chi, butun boshli kitob bo‘ladi.


    Haydarning boshidan o‘tganlarini, kino qilish kerak, yurgan yo‘li komediya-da, komediya! — Hamroali aka uni quvvatladi.


    Quloq solma, ularning gapiga, quloq solma, — Haydar aka cho‘mich bilan ishora qilib davom etdi. — Gapirishaveradi.


    Bu, — Rahmon aka Haydar akaga ishora qildi, — bir vaqtlar maktabda haydovchilikdan dars berardi. O’quvchilarni mashinasiga chiqarib, «ezda» qildirib kelibdi. Keyin mashinani to‘xtatib, kapotini ochib, tushuntirishni boshlabdi: «Motori qizib turganda radiatorning qopqog‘ini ochish mumkin emas. Chunki bu paytda suvi qaynagan bo‘ladi, mana bunday qilib ochib yuborsak…» deb turib radiatorning qopqog‘ini burab, ochib yuboribdi! Qaynab turgan suv osmonga qarab otilibdi! O’zi tepasida turmaganmi, suv peshonasidan boshlab, beligacha kuydirib tashlabdi!


    Hamroali aka xoxoladi. Unga qo‘shildim.


    — Bekorchi gap, — Haydar aka keskin e’tiroz bildirdi. — Bitta o‘quvchim bilmasdan ochvorgandi.


    «Apolavka» ham bekor gapmi? — Hamroali aka qoshini ma’noli uchirib, gap boshladi. — Bir kuni bu juda astoydil, taxtalarni opchiqvolib, hovlisining etagida unnab yotibdi. «Mana shu yerga og‘il solmoqchiman, beton quyaman, apolavka qilyapman», dedi. Bir past qarab turdim. Navbatdagi taxta qimirlab, mix o‘tavermadi. «Orqasidan birorta yog‘och tiragin, — dedim. — Qimirlab turaversa mix o‘tarmidi undan». «E, hozir buni boplaymiz!» deb tizzasining ko‘zini taxtaga tirab, tesha bilan ura ketdi. Harqalay mix qoqildi. «O’tmaysan-a, o‘tmaysan!» deb oyog‘ini orqaga olgandi, taxta ham qo‘shilib birga ketyapti-da! Qarasam, taxtani teshib chiqqan mix tizzasining ko‘zigacha o‘tib ketgan ekan. Teshaning zarbi deb, bilmabdi-ey!


    — E-e-e! — Haydar aka qo‘l siltadi. — Taxtadan o‘tgan mix shimimga ilinib qolgan ekan.


    — Haydarchilik-da! — Rahmon aka gapni ilib ketdi. — Traktor minadi, sholimning donini olib kelib berdi. Ammo setkali bo‘lgani uchun tepasi kesakiga tegib, pritsep darvozadan sig‘madi. Ko‘chaga to‘kib ketaversa, yana uni ichkariga tashish — ish. «Nima qilsak ekan?» deb tursam… «Ketmonni olib chiqing!» deb qoldi. Olib chiqdim. «Balon ostini kovlaymiz», dedi. «Odam yuraverib, mashina o‘taverib, zarang bo‘lib ketgan, bu yerni kovlab bo‘ladimi?!» dedim. «Bo‘ladi», deb qo‘limdan ketmonni oldi. Vey balo ekan — bu! Bolta o‘tmaydigan joyni ketmon bilan kovlab tashladi. Terga pishib ketdi o‘ziyam. Darvozaxonada chuqurligi bir, eni bir yarim qarchlik ariqchani paydo bo‘ldi.


    Pritsep balonlarni ariqchaga moslab yurgizgandi, harqalay darvozadan sig‘di. Sholini hovliga ag‘dardi! «Qoyil!» deganday unga bosh barmog‘imni ko‘rsatdim. Iljayib ko‘z qisdi. Traktoriga gaz berdi va… sholini to‘kkanda ko‘tarilgan pritsepini tushirmasdan o‘qday otilib ket-ti!… Darvozani ham birga ko‘chaga olib chiqib ketdi!


    «Vey, o‘zing bir soat unnab kovlading, atay pasaytirib yo‘l qilding, darvozani ko‘rmadingmi?» dedim jahl bilan. «Ish shoshilinch edi-da, pritsepni tushirish esdan chiqib qolibdi», deydi kulib. Keyin «ishi shoshilinch» bilan abeddan, yarim kechagacha darvozani qayta qurdik.


    — Bu Tashkendayam ish qilib kelibdi-yu, atmaysanam, — Hamroali aka menga tikildi.


    — Yang‘isimi? Eshitaylik…


    Haydar akaga qaradim.


    — Unga qarama, bizga qara! — Rahmon aka qo‘l siltadi.


    — E, uni yozib bo‘lmaydi.


    — Yozmasang ham bizga aytaver!


    — Toshkentga supirgi sotgani borishgan ekan. Supigilarni sotib bo‘lgach, pullarini taxlab, rezinka bilan bog‘lab, shimlarining orqa cho‘ntagiga solibdi. Siroch akamnikiga kelibdi. Xojatga kirishibdi. Orqa cho‘ntakdagi pul esda yo‘q… Bir narsa dup etib pastga tushgandan keyin, pul esiga tushibdi.


    O’n minut o‘tibdi, o‘n besh minut… Yarim soat o‘tibdiyam Haydar akam chiqmasmish-da. Qo‘zi enam havotir olib, «Haydar, Haydar?» deb eshigini taqillatibdi. «Hozir!» debdi.


    Uzun simga ilib olaman dermish, ololmasmish… Gurgutni chaqib tashlarmish… Simni tushirguncha gugurt o‘chi qolarmish… Bu yog‘da enam qo‘ymasmish: «Haydar, bo‘ldingmi? Nima qilyapsan o‘zi?» «Hozir!» deb gugurt chaqarmish, simni tushirarmish…


    Siroj akam ishdan kelsa, hovlisi to‘la pul emish-da! Ko‘zlariga ishonmabdi. Pullarni yuvib, qurisin deb yoyib, shamol uchirib ketmasin deb ustiga bittadan tosh bostirib chiqqan ekan.


    E-e! — Haydar aka sho‘rvaning suvidan xo‘plab, cho‘michni qozon chetiga qo‘ydi. — Tuzi yaxshi, — dedi so‘ng bizga yuzlanib. — Ammo hali pishgani yo‘q. Yarim soat qaynab tursin, ungacha men bojamnikiga borib kelaman.


    Shoshma! — Rahmon aka sigaretini chaynab, o‘rnidan turdi. — Seni yarim soating uch soat bo‘ladi… Ungacha qaynayverib, sho‘rva tugaydi.


    E, aka, — Haydar aka tushuntira ketdi, — bojamning elektr arrasini pritsepga yuklatib qo‘yganman, eshikning og‘zida turibdi. Shunday traktorda boraman, pretsepni ulayman, g‘uv borib tashlab kelaman. Chichqonqishloq qochib ketibdimi!


    E, bor! — Rahmon aka sigaretini burchakka otib, joyiga o‘tirdi.


    Eson-omon borib kelsin-da, ishqilib, — Hamroali aka boshini qimirlatib qo‘ydi.


    Bitta ishkalni boshlamasa bo‘ldi — bu!


    Qarta o‘yin avjiga chiqdi. Qancha vaqt o‘tdi, bilmaymiz. Traktorning shovqini eshitildi.


    Keldi, — dedi Rahmon aka derazaga bo‘ylab.


    Tez qaytvordimi? — Hamroali aka ajablangan bo‘ldi.


    Haydar-da bu, haydaydi! Mingda yuradi-da!


    Haydar aka begona yigit bilan kirib keldi.


    — Tepaga chiqavering, tepaga chiqavering! — dedi unga. Keyin bizga tushuntirgan bo‘ldi. — Bojam, chichqonlik bojam — Sultonali…


    — Ie! — Rahmon aka ajablandi. — Sen bunikiga bormoqchiyding-u?


    — Sultonalining o‘zi kelib qolgan bo‘lsa… — Hamroali aka fotihaga qo‘l ochdi. — Qani, omin, tinchlik-omonlik bo‘lsin!


    — o‘alati ish bo‘ldi! — deb Haydar aka «piq» etib kuldi.


    — Nima ish bo‘ldi?


    — E, qo‘yaveringilar, — deb Haydar aka qo‘l siltadi. Sho‘rvaning tuzini ko‘rararkan, yana «xo-xo-xo»lab kulib yubordi. Sho‘rvaning suviga tiqilib, yo‘tala ketdi.


    — Gapir munday, odamni ilhaq qilmasdan! — Hamroali aka qovog‘ini uydi. — O’zing maza qilaverma, bizam kulaylik-da!


    Haydar aka do‘ppisini boshidan olib, sholchaga tashlab, yoniga o‘zi o‘tirdi.


    — G’alati ish bo‘ldi, — Haydar aka yana kuldi. — Traktorning orqasini pritsepga to‘g‘rilab tursam, uydan xotin chiqib qoldi. «Pritsepning qozig‘ini solib qo‘y», demoqchi edim, «Ha, dadasi, yo‘l bo‘lsin?» deb so‘radi. «Bojaning arrasini abkegandigu, oborib beray, so‘rayverib ezib yubordi», dedim. «Unda jinday shoshmay turing, — xotini qoshin uchirib, kulimsiradi, — menam pritsepingizga chiqib olay, siz bilan borib ham singlimni ko‘raman, ham kataysa qilib kelaman», deb uyga kirib ketdi. «Tezroq chiq, ish qaynab yotibdi! deganimcha qoldim. Xotin chiqdi, gazni bosdim.


    Bojam yaxshi uyda ekan.


    — Bu yog‘ini siz aytib bering! — u Sultonaliga qaradi. — Men gapirolmay, kulib yuboraman.


    Eshikdan chiqishim bilan, kabinadan boshini chiqarib, salom yo‘q, alik yo‘q, «Keyin so‘rashaveramiz, ish qaynab yotibdi, bir-ikkita qo‘shnilardan chaqiring, arra tushirishib yuborishsin!» dedi. Hayron bo‘lib qoldim. «Nimaga og‘zingiz ochiladi, chaqiring qo‘shnilarni!» deb do‘q urishga o‘tdi. «Arra qani?» sekin so‘radim. «Ana, orqada, pritsepda turibdi!» dedi. Orqasiga qarab, hech narsani ko‘rmadim. «Pritsep qani?» deb so‘radim! «Nima balo, boja, mastmisiz?» dedi. Keyin… Haydar akam orqasiga qaradi-da, rangi o‘chib ketdi. «Qani pritsep?» dedim. «Siz pritsepti qo‘yib turing-u, kataysa qilib kelaman deb, chiqib olgandi, bizning xotin qani?» dedi.


    «Xo-xo»lashdik.


    Bojam ikkovimiz hovliqib, traktorni yurgan yo‘limdan bosdik, — Haydar aka kulib, o‘ziniki yo‘qday, tizzamga shapatiladi. — Qishloqqa kelsak, pritsep eshik og‘zida qanday qo‘ygan bo‘lsak, shunday turibdi. Tepasida yasan-tusan qilib, tuguncha quchoqlagan opang o‘tiribdi! «Ha, dadasi, hay-haylashimga qaramay, traktoringizni uchirib kevordingiz. O’tiribman endi, qachon kataysa qildirarkan deb!» deydi. «Oldin qozig‘ini solib, traktorga ulab, keyin pritsepga chiqsang o‘larmiding!» dedim. Sho‘rvani ichvolib, keyin arrani tashlab kelarmiz, deb bojamni boshlab kelyapman.


    — Bag‘i, Haydarchilik-da, Haydarchilik! Sho‘rvani quy-e! — dedi Rahmon aka.


    


    

  


  
    BIZNI HAMMA TANIYDI


    


    Madaniyatning hisobchisi Mamadali bilan oshxonada uchrashib qoldik. To‘g‘risi, ishdan keyin o‘n gramm urvolish uchun kirgandim. Mamadali anchagina olib qo‘ygan ekan.


    E, shoir, shoir, — dedi o‘rnidan gandiraklab turdi.


    Ko‘pchilikning diqqatini tortmaslik uchun, u tomon yurdim.


    Bomilar, bomilar? — Mamadali quchoq ochdi. Ikki kun burun uchrashgandik, ming yil ko‘rishmaganday yuzimdan o‘pti. — Oh-oh-oh! Asal, asal! O’tirsinlar.


    O’tirdim.


    Balo ko‘rmaylik, ko‘chada o‘lmaylik! — hisobchi yuziga fotiha tortdi. Keyin stakanida ellik grammcha qolgan aroqni ikkiga bo‘lmoqchi bo‘lib, salfetka idishini oldiga tortdi. — O’n grammdan, o‘n gramm…


    Yo‘, yo‘!.. O’zim olib kelaman, — deb o‘rnimdan turdim.


    Ikkita «yuz» oldim.


    Yo‘q, yo‘q, bu ko‘p, — Mamadali ko‘rsatkich barmog‘ini siltab, bosh chayqadi. — Men bo‘pqoldim.


    Kemaga tushganning joni bir.


    He-he, men kemaga ertaroq tushgandim-da! — u kuldi. — Bo‘pti, mayli, yigitning so‘zi o‘lguncha…


    Aroqning bo‘yni uzilsin!


    Hat-tat! Yangi gap-u! Topasizlar-da, ammo sizlar shoirlar! Bu gap uchun yana bittadan olamiz. Men eriyman.


    Yetarli bo‘ldi.


    Yo‘q! — Mamadali bufetchiga yuzlandi. — Shurik, ikkita yuztadan, — u menga qaradi. — Hozir opkeladi, hammasi taniydi meni. Bizi qishloqda yuraveradi deb o‘ylamang. Ancha-muncha tanish-bilish orttirib qo‘yganmiz. Bularning shepi bor, tillo odam! Qachon ko‘rsa, quchoqlashib ko‘rishadi. Parg‘onada bularning kattasi bor, og‘aynimiz, biladi-da shuni! Bozorkom ham yaxshi odam, so‘rashgani uzoqdan chopib keladi, mashinada ketayotgan bo‘lsa, to‘xtaydi…


    Ha, endi madaniyatda ishlaysiz, ko‘pchilikning ichidasiz…


    Ho‘-o‘, malades, tuvri aytdingiz. Hammasining xizmatini qilamiz-da.


    Turaylik endi, kun ham kech bo‘lyapti, mashina kam, qishloqqa ketishimiz bor…


    Mashina kerakmi sizga? Hozir telepon qilib chaqirtiraymi, uchib keladi, — Mamadali yana bufetchi tomon bo‘yladi. — Hov, telepon bormi?


    Qo‘ying, ovora qilmang, ketib olarmiz, turdik.


    Bo‘ldi, shoir, ammo qishloqqa borganda davom ettiramiz.


    Nihoyat eshikka qarab yurdik. Ammo negadir Mamadali ortiga qaytdi.


    Bir minut, shoir, remen olgandim, esdan chiqibdi, — u ichkariga kirib, qo‘lida qayish bilan qaytib chiqdi. — Qarang, zo‘rmi? Olti mingga oldim o‘ziniyam.


    Yaxshi.


    Shuni qo‘lda ko‘tarib yurmay, taqib olaqolay-a, bir yerda qolib ketadi, nima dedingiz?— u remenni siltadi.


    Javobimni kutmay, bufetchining xonasiga kirib ketdi. Dam o‘tmay qo‘lida eski qayish bilan chiqib keldi:


    Mana bo‘ldi, eskisini musir tashlaymiz! Yo sizga beraymi, shoir? Taqib yurasiz…


    Yo‘, yo‘...


    Oshxona yonidagi bekatga o‘tib, mashina kuta boshladik.


    Remenni qisibroq bog‘lab olibman, sal bo‘shatmasam, belni yevordi, — deb Mamadali qayishiga yopishdi.


    Ko‘zim olazarak, kim kelib qolar ekan deyman, Mamadali javrashini qo‘ymaydi.


    Hozir keladi, shoir, shoshmang. Shoshib qaerga ham borardik. Ana, anovi mashina sekinlayapti, meni tanidi, to‘xtaydi.


    Ammo mashina sekinlab turdi-da, ilkis yurib ketdi.


    Tanimadi! Ammo men uni tanidim, Sultonali! — Mamadali mashinani ko‘rsatdi. — Kattaxitoydan. Savdoda ishlaydi. Meni yaxshi tanimadi, bo‘lmasa to‘xtardi. Ana, ana, bunisiyam sekinlayapti, tanidi shekilli…


    Mamadali ta’kidlaganday, mashinalar negadir oldimizga kelganda sekinlab, keyin tezlab keta boshladi. Haydovchilar ham xuddi ko‘rishlari zarurday, bizga tikilib-tikilib qaray boshlashdi. Hatto orqada ketayotgan xotin-xalaj ajablanib bizga boqishardi.


    Mamadalining og‘zi tinmaydi:


    Ana bu, Odiljon, Qovg‘alidan. Sekinlayaptimi, demak to‘xtaydi. Zo‘r ukamda — bu!


    Odiljon ham sekinladi-yu, ammo to‘xtamadi. Uning orqasidagi bizni qo‘li bilan imlab ko‘rsatayotgan bolalarga qarab, Mamajonning zavqi kelib ketdi:


    Odil tanimadi-yu, ammo o‘g‘illari tanidi meni! To‘yida xizmat qilganmiz-da! Zo‘r o‘g‘illari bor, bittasining oti Zufar, ikkinchisiniki Zafar!


    Nihoyat eskiroq bo‘lsa-da, «Jiguli» bizdan sal o‘tib, to‘xtadi. Haydovchisi mashinadan tushib, biz tomon yurdi.


    O, Olimboy, Olimboy! — Mamadali xitob qildi. — O’tib ketganingda ham xafa bo‘lardim. Taniding-a, meni!


    Tanidim! — dedi Mamajoning quchoq ochib turganiga parvo qilmay qo‘l siltab.


    Opketasanmi, ukajon!


    Opketaman, ammo oldin jimni ko‘tarib oling! — dedi Olimboy ishora qilib.


    Qarab qotib qoldim: Mamajoning yangi qayish taqilgan shimi, iligida, tuflisining ustida turibdi!


    Shundan buyon meniyam ko‘pchilik taniydigan bo‘lib qoldi.


    — Tumanning markazida, katta ko‘chada shimini yechib turgan odam bor edi-yu, o‘sha kishining sherigi mana shu akam bo‘lardilar! — deyishyapti.


    


    

  


  
    «STOP, TO’XTALSIN!»


    


    Sto-o-op, to‘x-tal-sin!


    Bu gapni qishlog‘imiz bo‘yicha faqat Haqberdi aka o‘xshatib aytdi. Aytganda ham, juda kiftini keltirib, «sto-o-o-op» deydi cho‘zib, so‘ng chuqur nafas olib, uni chiqargach, «to‘x-tal-sin!» deydi. Ammo har kimga, har vaqt ham aytavermaydi.


    O’zlari qo‘li gul usta. Har qanday mashinaning u yog‘idan kirib, bu yog‘idan chiqishadi.


    Xo‘-o‘-o‘sh, nima bo‘lyapti? — deb so‘raydi bosh va ko‘rsatkich barmog‘i bilan do‘ppisini biroz tepaga ko‘tarib, qolgan barmoqlari bilan boshini qashlagancha.


    Mashinada borganimizdan keyin bilishadi-da, bir ish bilan kelganimizni. Dardimizni aytamiz.


    Kapotni oching-chi!


    Topshiriqni zumda bajaramiz. Usta akamiz gap-so‘zsiz motorning u yog‘idan o‘tib qarashadi, bu yog‘idan o‘tib qarashadi… Ostiga yotib olib qarashadi, halaqit bermay, «qo‘limizdan kelgan ish» — qozonga o‘t qalab, biror ovqat unnaymiz.


    Obobakir! — yarim soatlardan o‘tib, ustaning ovozi eshitiladi. — Ochish kerak!


    Ochdik, aka, ochdik! — Obobakir qoshini uchirib, qo‘lidagi aroq to‘la piyolaga ishora qiladi. — Keling, ustaka!


    Ustaka xiyol kulimsirab, o‘choq boshiga yaqinlashadi:


    Motorni deyapman.


    Motorniyam ochamiz, — Obobakir unga piyola uzatadi. — Ochilganidan olvolaylik oldin!


    Ob-bo! Shuna qilasizlar-da!


    Ovqat pishguncha mashina, unga qo‘shilib boshlar ham tuzaladi.


    Ana shundagina aka:


    — Sto-o-o-op, to‘x-tal-sin! Endi turamiz, uyga borisham kerak! — deyishadi.


    Yangiqo‘rg‘ondan kelar ekanmiz, qishloqqa burilganda shu so‘zni eshitdik. Yanglishmabmiz, Haqberdi aka poya ortayotgan traktor tomondan kelardi.


    Xo‘-o‘-o‘-o‘sh, qaylardan so‘raymiz? — dedi aka orqa o‘rindiqqa o‘tirarkan.


    O’rmon tom shuvoq qilayotgan ekan, hasharchilarga u, bu obkelayotgandik, — javob qildi Karim.


    Xmm… Bojam to‘y qilgan ekan, — aka qo‘ltig‘idagi ko‘ylak tugilgan «to‘qqiz» ga ishora qildi, — o‘shani o‘tkazib kelyapman. —To‘yam zo‘r bo‘ldi-da, o‘ziyam. Katta-katta artislarni aytgan ekan, kengash kuniyoq to‘rttasi kelib olibdi. Biri qo‘yib, biri oladi!..


    Mashina O’rmonning eshigi oldiga kelib to‘xtadi.


    — Sto-o-op, to‘x-tal-sin, demadim-ku! — Haqberdi aka savol nazari bilan Karimga qaradi. — Haydang, uyga boramiz.


    Ertalabdan buyon qaynab yotibdi, — Kirim izoh berdi, — yarim kosadan sho‘rva ichamiz. Hasharchilar ham begonalarmas, o‘zimiznikilar…


    Bo‘lmasa, ularga bir narsa obkelishimiz kerak edi-da?


    Hamma narsa bor, — Karim qo‘lidagi so‘mkaga ishora qildi. — Qani, aka!..


    Sho‘rva tortildi. Ammo akaning ichgani ichiga tushmadi.


    Karimjon, mashinani chuding, pavarotdan baliq olib kelamiz, hasharchilarga! Bunaqa bo‘lmaydi-da, endi! — dedi dasturxonga fotiha qilinishi bilan. — Yuring, Saitali.


    Turdik.


    Oldin uyga haydaysiz, — u qo‘li bilan ishora qildi, — besh-o‘n so‘m olvolaylik.


    Aka, pul bor… — Karim ko‘kragiga urib qo‘ydi.


    U sizi cho‘ntagingizdagi pul-da! — dedi aka keskin. — Menam ustayo‘qlov qilishim kerakmi, yo‘qmi? Keyin opangiz to‘yga borib, kelganimni ko‘rsin, mana bu tugunchani berib qo‘yay. Uch kun bo‘ldi deyapman, uydan chiqib ketganimda…


    Akaning uyi tomon burilishimiz bilan, buyruq qilishdi:


    — Sto-o-o-o, to‘x-tal-sin! — So‘ng menga qarab: — Qani, Saitali, yursinlar, — dedi.


    Boshqa safar…


    Ie, opangizni ko‘rmaganingizga nech oy bo‘ldi? Bir og‘iz o‘tiribsizmi, deb qo‘ysangiz, xursand bo‘lib qoladi-yu!


    E’tirozga xojat qolmadi, kirdik. Opa akaga tumtayib bir qarab qo‘ydi-da, mendan ochiq chehra bilan xol-ahvol so‘ray ketdi.


    Sto-o-o-op, to‘x-tal-sin! — aka mag‘rur turib, bir qo‘li belda, ikkinchisidagi tugunchani opaga uzatdi. — Mana buni olib qo‘ying, bojam berib yubordi, to‘yniki tabarruk! E, bojamga gap yo‘q-da. To‘yidan bir kun borib qolibman. Oldin bojam, meni kemaydi deganmikan, hayron bo‘lib qarab qoldi. Anchadan buyon ko‘rishmagandik-da! Keyin tanib, meni o‘tqizgani joy topolmay qoldi. Endi qo‘ylar so‘yilgan, aroq serob… Meni rosa uch kun shunaqangi mehmon qildi, bo‘kib qolayozdim!.. Mashina olibdi, uylarni ham boplab tushlabdi. To‘yga kelgan artislarni ayting… Bergan yigirma mingingizni o‘shalarga qistirib yuboribman! Puldan opchiqing.


    Opa lab burdi. So‘ng so‘radi:


    O’zi qaysi bojangiznining to‘yga borib kelyapsiz?


    Qaysi bojam bo‘lardi, singlingiz Qulpincha tekkan-u, Kenagasdagi Sultonaliga, o‘shanikiga-da!


    Bojangiznikiga to‘yga bormay, siz o‘ling, siz o‘ling! — opa qo‘lini siltab, sannay ketdi. — Singlim Qulpinsa Sultonalidan ajrab, boshqa erga tegib ketganiga besh yil bo‘ldi-yu!


    Akamiz do‘ppisni ko‘tarib, boshini qashlagancha bir dam turib qoldi. So‘ng sekin, o‘ziga gapirganday, so‘z qotdi:


    — Aytdim-a, to‘yda sizlaram, bojamlardanam birortasi ko‘rinmadi deb!


    


    

  


  
    KO’RIB TURIBMAN


    


    — Rasulqori akamlar bilan to‘yga borib qoldik, men doirada, u kishi tanburda, — Olimjon aka hikoya­sini boshlaydi. Eshituvchilar yuzida sal kulgi o‘y­naydi. Chunki mashhur hofiz Rasul qori Mamadaliev haqidagi hikoyalarining hammasi ana shu so‘zlar bilan boshlanadi-da.


    Muxtorali amakim darrov luqma tashlaydi:


    — Olim yolg‘on topolmay qolsa, har zamonda rost ham gapirib turadi!


    Olimjon aka o‘rtog‘ining gapiga parvo qilmay davom etadi:


    — To‘yxonada odam hech qaerga sig‘maydi. Rasul qori akamlarning ko‘zlari yaxshi ko‘rmaydi, ammo buni tan olgilari kelmaydi. To‘yboshilar o‘ngda qolib, chap to­mon­ga qarab, qo‘llari ko‘ksida, ta’zim qildilar: «Assa­lomu alaykum, to‘ylar muborak bo‘l­sin!» Ustaning qulog‘iga sekin shivirladim: «Aka, to‘yboshi­lar bu tomonda». Qori akam, «Ko‘rib turibman!» deb jerkib, o‘ng tomonga yurdilar.


    U zamonlarda stol-stul degan narsalar yo‘q, odam­lar sholcha­larni yozib, ko‘rpachalarni solib, chordonani qurib, shavla yeb o‘tir­gan ekan, Rasulqori akam ular to­mon­ga, «Qimirlamanglar, o‘tiraveringlar, ko‘rish­ganimiz — so‘rashganimiz», deya shahdam qadam tashlab, tovoqdagi shavlaga o‘ng oyoq­larini qo‘ydilar! «Usta, shavlani bos­din­giz!» dedim shosha-pisha. «Ko‘­rib turib­man!» deya qori akam chap oyoq­larini ikkin­chi to­voq­qa bosdi­lar.


    — Qori aka bil­masdan shavla­ga oyoq qo‘ysa, qo‘ygan­dir, ammo «ko‘rib turibman» degan so‘zni o‘zing­dan qo‘shding, — deydi amakim jiddiy. — Ustangdan ham senga faqat ana shu «ko‘rib turibman» yuqqan, xolos.


    Amakimning gaplarida jon bor. Olimjon akaning biror narsa o‘qiyotganini (ammo bu voqea ham juda kamdan-kam bo‘ladi) kuzatsangiz, chap ko‘zlarini yumib, o‘ng ko‘zlarini kitobga shunaqangi yaqinlashtiradiki, harflarni kipriklari bilan paypaslab ko‘rib bilyapti, deysiz!


    O’zlarining ta’riflari bilan aytganda, butun bosh­li maktabning bosh musiqa muallimi hisoblanishadi.


    Amakim kulimsiraydi: «Sendan boshqa musiqa o‘qituvchisi bo‘lmasa, bosh bo‘lmay oyoq bo‘larmiding?!»


    Maktabning bir emas, ikki xonadan iborat mehmon­xonasi bor. Birinchi xonada sho‘rva pishirilsa, ikkin­chida ichiladi. Sho‘rva! Shu boisdanmi izlagan o‘qituv­chin­gizni shu yerdan topasiz. Xonalarning o‘rtasida bitta eshik bor. Eshikni ochib-yopish uchun har ikki tomoniga mix qoqib, qayirib qo‘yilgan. Mixning qoqil­ganiga necha yillar bo‘lgan, ammo uning o‘rniga ushlagich o‘rnatish hech kimning esiga kel­maydi, ko‘nikib ke­tish­gan.


    Amakimni izlab meh­monxonaga kirsam, xuddi o‘sha mixlarni sug‘urib tashlab, ushlagich o‘rna­tayotgan ekan.


    — Ie, kel, kel! — dedi u kishi men bilan so‘­rashib. — O’tirib tur, hozir birga sho‘rva ichamiz.


    Amakim ishini tugallab chiqib ketdi-da, ikki kosada sho‘rva bilan kirib keldi. Hol-ahvol so‘rashib, sho‘rva ichishni boshladik.


    — Ie, ie, ie! Toshkentlik kelibdi-yu! — deya eshikdan Olimjon akaning qorasi ko‘rindi. — O’tiraver, keyin so‘ra­shamiz! — u kishi paltosini «Sho‘rva navbati» ro‘yxati osilgan mix ustiga ildi. Ol­dim­dagi kosa­ni olib, tashqariga yur­di. Eshik oldida paypaslanib, nimanidir qidir­ganday bo‘lib turdi-da, ortiga qaytib, kosani stolga qo‘ydi.


    — Bu o‘qituvchilaring­dan hech narsa qolmaydi-da! Shuniyam sug‘irib keti­shibdi-ya! — dedi amakimga yuzlanib.


    Amakim uning so‘zlarini javobsiz qoldirib, sho‘rvasini simirib-simirib ichdi. Olimjon aka pal­tosini olib, stol ustiga tashlab, mixni sug‘irdi. «Sho‘rva navbat» uchib, stol ostiga kirib ketdi.


    — Bitta mix qancha turadi, axir o‘ylagin! — kuyunib javragancha tashqariga chiqib, qo‘lida bolta bilan ortiga qaytdi. Eshikni yopib, mixni qoqa boshladi.


    Amakim Olimjon akani menga ko‘zi bilan imlab, kuldi.


    Aka mixni qoqib bo‘ldi. Boltani tashqariga qo‘yib, oldimizdagi kosani oldi.


    — Endi kim mana shu mixni sug‘irsa, bolta bilan kallasiga solaman! — dedi qo‘lini siltab. — Ushlagich-a, ushlagich u! — deya tashqariga yurdi.


    — Hov, ko‘rib turibman! — dedi amakim uning ortidan. — O’sha qoqqan mixingning bir qarich tepasiga qara-chi, ushlagich bormikan?


    Olimjon aka butun diqqatini eshikka qaratdi, ushlagichni ko‘rdi, uni ushlagancha qiyqirib kuldi.


    Ko‘rib turibman, de! Ko‘rib turibman de, ko‘r! — amakimning kuchli ovozi uning kulgisini bosib ketdi.


    


    

  


  
    «QULLUQ BO’SIN»


    


    Olim yolg‘on topolmay qolsa, har zamonda rostam gapirib turadi!


    Bu gap meni o‘ylantirib qo‘ydi: haqiqatan ham Olimjon aka shunaqamikan?


    «Odam qanchalik ko‘p yolg‘on gapirsa, uni yolg‘onga ishontirish shunchalik oson bo‘ladi», degan «dono» fikr ham xayolimdan o‘tdi. Bu fikrlarning qanchaligi rost, qanchaligi yolg‘onligini aniqlash uchun xat yozdim:


    «Hurmatli Olimjon Usmonovich!


    Xalqaro Ojizlar jamiyati Sizning xalq oldidagi katta xizmatlaringizni inobatga olib, «Neksiya» avtomashinasi bilan mukofotlashga qaror qildi. Buning uchun siz:


    Haqiqatan ham yaxshi ko‘rmasligingizni tasdiqlovchi shifokor xulosasini


    To‘rt tomondan olingan 3X4 xajmidagi olti dona suratingizni,


    Ojizligingiz haqida mahalla oqsoqolining bildirgisini zudlik bilan bizga yo‘llashingizni so‘raymiz.


    Yuqoridagi hujjatlarni qancha tez jo‘natsangiz, «Neksiya»ning uyingizga yetib borishi shuncha jadallashadi.


    Hurmat bilan, Xalqaro Ojizlar jamiyatining raisi, Si Ku Xva».


    Xat ketdi. Natijasini bir oydan keyin, qishloqqa borib, Olimjon akaning o‘zidan eshitdim:


    «Xat kelib xotinni qo‘liga tushipti: ikki qatorini o‘qiboq, shaytonlab qopti! Men o‘g‘illarni yonimga olib, cho‘lga, sholi o‘toqqa ketganman, nima qilishini bilmay, Karimjonning uyiga chopipti:


    Akangizga Xudo berib qoldi, cho‘lga borib xabar bering, yana kech qop o‘tirmaylik! Duxtirdan o‘tishi, mahalladan qog‘oz olishi kerak ekan… Ha-a, rasmam deyishipti, qaytishta Yangqo‘rg‘ondan tushirib kelarsiz…


    O’n gektarli yerning yettinchi gektarida bilimgacha loyga botib sholi o‘toq qilib yurippan, birov chaqiradi-da! Qarasam, Karim! Qog‘ozni silkitib baqiradi, hech narsa eshitmayman.


    Ko‘nglim bir narsani sezib, sholipoyadan chiqib keldim. Endi meni tanip bo‘maydi: egnimda otamning eski ko‘ylak-ishtoni — bir tomoni yirtilip ketgan, bir yog‘i so‘kilip… Ishton xuddi kir bo‘p qoladiganday, tizzagacha shimaribam oganman. Shunchalik loyqaga botganmanki, loyga tushgan choynakti qopqog‘iday bo‘p, ko‘zim ko‘rinadi xolos!


    Karimjon bularga parvo qilmay, meni shartta quchoqlab oldi:


    Qulluq bo‘lsin, domla, qulluq bo‘lsin! Mashinalar muborak bo‘lsin!


    Oldiniga xotinning pensiyasiga latariya qo‘ship bergandi, o‘shanga mashina chiqiptimikan, deb uncha suyunmadim: xotin o‘lgunimcha boshimda yong‘oq chaqardi-da, men olib berganman dep!


    Karimjon xatni o‘qib berovdi, tugappan-da! «Opchiqovir!» deppan.


    Yonimizda «Navro‘z»ning tijorati bor. Tijoratchi bilan bir-ikki matta sholining hisobidan ulfatchilik qlip, og‘ayni bo‘p qoganmiz. Karimjon o‘tip, xatni ko‘rsatgan ekan, yarim qop vino berip yuboripti, baraka topkir! Atrofimizdagi sholikorlar yopirilib kelishdi, tijoratchi ham bekor turmay, «Zovurning naryog‘iga o‘taver, Olimga Xudo berib qoldi!» deb suyunchilab turganmi, yo‘ldan o‘tgan odam borki bari keldi! Tortovrippiz, tortovrippiz… Bir vaqti qarasam, mashinada ketyappan. Ust-boshim haligi ahvol!


    To‘xta! Bu turishda bormay, yuvinib olay, — dedim.


    E, o‘zlari yuvishadi, — dedi Karim.


    Ko‘mishdan oldin-a? — dedim.


    Yo‘q. Dong‘ingiz mag‘ribdan mashriqqacha ketgan. Mashinani yuvamiz deb keladiganlar ko‘p, oldin meni yuvasizlar deysiz-da!


    Qishloqqa kirip borsak, xi-i-iv, xotin ham bekor o‘tirmay ko‘ringan odam borki suyunchilagan shekilli, eshigimning tagi to‘yxonaga aylanip ketipti: supirib-sidirilgan, suvlar sepilgan, stullarni ham terip qo‘yishipti.


    Bir pasta «keldi-keldi» bo‘p ketti! Oldin meni ikkitasi qo‘limdan, ikkitasi oyog‘imdan ko‘tarip ariqqa otti. Xo‘-o‘p yuvishdi! Xotin bo‘lg‘usi kuyoviga atap sarpolar obqo‘ygan ekan, uni kiydirishti. Bir payt:


    Potiha qivoring, potiha qivoring! — dep qolishti.


    Nimaga? — dep qarasam, qassop pichog‘ini qayrap, qo‘chqorning oyog‘ini bog‘lap o‘tirgan ekan.


    Bu yog‘i ke-e-etti!


    Ertalab tursam, qo‘chqorning harom ichak-chovog‘ini kuchugim tortqilap yuripti: bitta qo‘ydan shu qopti xolos — kalla-pochchasigacha pishirip yep yuborishipti, azamatlar!


    Hamma og‘aynilaringiz keldi-yu, — xotin bo‘shagan shishalar qoplar ekan gap qildi, — Muxtor o‘rtog‘ingiz kemadi. Nima oralaringdan biror gap o‘tkanmidi?


    Ha-ya, nimadir yetishmaganday bo‘p turgandi kechqurun, endi esimga tushti: Muxtor kemagan ekan. «Nimaga kemadi ekan?» dep o‘ylay ketdim. Urishganimiz yo‘q, aytishganimiz yo‘q… Eshitmay qoldimikan desam, qishlaqti yarmi uyimga ko‘chip keldi-yu! «Bir gap bor!» deb do‘kondan yarimtani olib, qo‘yinga solib, Muxtornikiga otlandim.


    — Ko‘cha chiqyaps ekan, mahalla oqsoqolidan spravka opkeng, rasmga ham tuship qo‘ying! — xotin ortimdan tayinlap qoldi.


    Opam — Oftobxon olti oydan buyon kasal, bir joyda bo‘p qogan. Eshigidan o‘tayotip, «Kirib qo‘yay, qulluq bo‘singa chiqolmay ko‘ngli o‘ksip yotgandir», dep unikiga burildim.


    Qulliq bo‘lsin, Olimjon! — u yuzimdan o‘pib, ko‘z-yoshi qildi. — Seni qadringga yetadigan ham chiqipti-da… Ha, essikkina, otamiz, onamiz ko‘rmadi bu kunlaringni, qanchalar suyunishardi, suyunishardi…


    Meniyam ko‘nglim to‘lip ketti. Unga qo‘shilmoqchi edim, opam burnini chuqur tortip, ko‘z-yoshini artip:


    Endi, Olimjon, meni gapimga kirsang, shu «Neksiya» deganlarini omagin! — dedi qat’iy.


    Angrayip unga qaradim.


    Ekta o‘g‘ling bor, — opam davom etti, — «Neksiya» o‘g‘illaringdi o‘rtasida talash bo‘ladi. Undan ko‘ra pulini ogin-da, ekoviga bittadan «Jiguli» olib ber!


    Kasalning ko‘ngli o‘ksimasin deb, «Xo‘p», dep u bilan xayrlashdim.


    Muxtor meni juda sovuq qarshi oldi. Quchoq ochib tabriklash qayoqta, tilini uchida zo‘rg‘a, «Ke!» dep qo‘ydi.


    — Oliymot bo‘lmay ketkir, madaniyatni qachon o‘rganasan!? Bitta yarimtani oborib, — qo‘ynimdagi aroqni xontaxta ustiga «to‘q» etkazip qo‘ydim, — «Qulluq bo‘lsin, o‘rtoq!» dep qo‘ysang, asakang ketadimi!


    Nimani qulluq bo‘sin deyman? — Muxtor pinagini buzmadi.


    Haqqatanam achchig‘im chiqip ketti. Uchko‘prikdan Mansur, Chaqaqishloqdan Sodiq kep tabriklap ketti -yu, bu iyagimning tagida turip qutlamasa! Cho‘ntagimdan xatni olip, yuziga urdim:


    Mana buni o‘qi, mana buni!


    O’qidi. Sal kulimsiradi. Ammo «Qulluq bo‘lsin!» deyish qayoqda.


    Xatning adresini ham o‘qidingmi? — dep so‘radi.


    Yo‘q.


    Xalqaro ojizlar jamiyatidan kelgan xat, «Mushtum»ning konvertida keladimi, ko‘rip turippan bo‘lmay ketkir!


    Konvertga qarab… Oldin mushtumchi ukamning kulip turgan yuzi ko‘z oldimdan o‘tti. Keyin yarim qop vino, valishga osilgan qo‘chqor, yashik-yashik aroqlar bir-bir aylanip o‘taverdi, o‘taverdi! O’ngga qarabam o‘taverdi, chapga qarabam o‘taverdi…


    Ja-a, maza qilip o‘tirip, zahar ichganda-a-ay aroqni ichdik. Keyin… Katta ko‘chadan ketsam, birortasi «Qulluq bo‘lsin!» deb qosa, qo‘log‘ining tagiga qo‘yip yubormay dep, chorvoq bilan uyga kelib oldim…»


    


    

  


  
    YONG’OQ-YONG’OQ


    


    Choyxona oldida turgandik.


    — Yong‘oq qoqtirmoqchi bo‘sang‚ Shokir buvangga xabar berib qo‘y! — Siddiq aka velosipedidan tushar ekan so‘z qotdi.


    Arofimdagilar kulishdi. Siddiq aka hamma bilan bir-bir:


    —Tuzukmisiz? Yaxshimisiz? Toshkentlar qalay? — deb so‘rashib‚ gapida davom etdi. — E‚ odamlar azonlab Shokir buvaning eshigida ochretga turyapti. Zo‘r qoqyapti‚ uchida bir donayam yong‘oq qoldirmayapti ekan. Vaqtliroq aytmasang‚ yong‘og‘ingni qoqish qishga qolib ketadi.


    — E‚ senga gap topilmay ketsin! — Mirzakbar aka kulimsirab‚ qo‘l siltadi. So‘ng menga tushuntirgan bo‘ldi: — Shokir buvangiz yong‘oq qoqaman deb chiqib‚ yiqilib tushibdi‚ shuni aytyapti.


    Qahhor domli Don Kixotga‚ bo‘yi ham‚ qo‘li ham‚ oyog‘i ham‚ yuzi ham‚ burni ham‚ soqoli ham uzun‚ faqat aqli qisqa bo‘lgan‚ deb ta’rif bergan. Bu ta’rifni Shokir buvaga nisbatan ham ishlatsa bo‘ladi. Faqat u kishining aqli qisqa emas. Bo‘yiga mos. Yana uni ustiga deng‚ kulgining ishqibozi. Qishloqda bo‘lgan‚ o‘zining boshidan kechgan voqealarni aytib bermaydi‚ yurib‚ turib‚ o‘tirib‚ yotib‚ oyoq-qo‘llarini harakatlantirib‚ labini‚ ko‘zini yumib‚ ochib‚ burib‚ o‘ynatib — ko‘rsatib beradi:


    Bir kuni degin‚ Arslonboy rais ko‘chadan o‘tib boryapti: ikki qo‘l orqasiga chirmashgan… Mana, bunday, qara… Qorin qanorday, oldida osilib turibdi. Qovoqlar bir qarch: ko‘zlarini yopib qo‘ygan. Har qadam tashlaganda yer zirillaydi: gup‚ gup… Eski uylar shuvog‘i ko‘chib tushyapti, har qadam tashlaganda!


    Nosir buvaning eshagida mudragancha sekin kelayotgan ekan. Bilardingu‚ Nosir buvangni‚ eshakka minishi bilan, man bunday qilib, yerga qarab mudrashni boshlardi. Eshagi aytgan joyiga o‘zi olib borib qo‘yaverardi. Xullas‚ Nosir buvang mudrab kelayotgan ekan. Eshagi haligi qadam tovushidan hurkib‚ shart orqasiga qarab burilvordi! Nosir buvang «gup» etib yerga quladi‚ eshagi dumini xoda qilgancha qochib qoldi!


    E, uncha-muncha aktyor Shokir buvaning oldida ip esholmaydi. Aktyorlikka ishqibozligidanmi‚ meni ko‘rsa darrov velosipedidan tushadi.


    Ie‚ toshkanlik kelib qolibdi-yu? Qachon kelding? — deya birin-ketin savollarni yog‘dira ketadi. Ammo javoblarimni kutib o‘tirmaydi. — Ergash Karim qalay‚ yuriptimi? Ko‘rib turibsanmi? Abduholig‘ingam tinchmi? Sur’at Po‘latov olamdan o‘tibdi deb eshib‚ juda xafa bo‘ldim‚ Xudo rahmat kilsin. Nima u kasalmidi? – deya asosiy savollariga o‘tadi.


    Javob berganim sayin‚ savollari bolalayveradi. Lekin yetarlicha javob olmaguncha‚ qo‘ymaydi.


    — Xabar olib qo‘ygin‚ uyida yotibdi‚ seni yaxshi ko‘radi, — Siddiq aka bilagimdan tutdi. — Yur‚ birga ko‘rib chiqamiz‚ menam kirolganim yo‘q.


    — Ha‚ kirib qo‘yinglar‚ xursand bo‘ladi‚ — Mirzakbar aka bizni quvvatladi.


    Oldinma-ketin‚ uylariga kirib bordik. Shokir buva ayvondagi so‘rida yotgan ekan. Bizni ko‘rib‚ o‘mganini ko‘tardi:


    — E‚ kelinglar‚ kelinglar! Ie‚ toshkanlik ham kelibdi-yu!


    — Turmang‚ turmang! – shoshib borib so‘rashdik.


    — E! – buva qo‘l siltab‚ bizga tushuntirgan bo‘ldi: — Oyoq ketgan‚ bel ketmagan. Siddiq‚ anovi bolishni orqamga tirab qo‘y. Tiramasa turmaydigan bo‘lib qolgan! Bel! Ha-ha-ha!


    Buvaning kampirlari chiqib‚ biz bilan so‘rashib‚ chollaridan noliy ketdi:


    — Buvalaringni ko‘rmaysizmi‚ o‘g‘illari yo‘qday o‘zlari tirmashib chiqib ketishdi. «Vey‚ qo‘ying‚ Mahmud kelsa, qoqib berar! Yo ana‚ Qosimjon uyida‚ aytib chiqaman!» deganimga parvo ham qilmadi.


    — Vey‚ sen javramasdan choy-poy olib chiq! — Shokir buva jerkib berdi. So‘ng: — He-heh! – deb kuldi kampirining orqasidan imo qilib. — Endi xolangga xudo berib yotibdi: qoqqan yong‘oqlarimni boshimga qo‘yib chaqyapti! Yong‘oqni ko‘rgansizlar-a?


    Ko‘zimiz hovli etagidagi tanasi bir quloch keladigan yong‘oqqa qadaldi.


    — Pastdagimas‚ tepadagi ayriga qaranglar‚ ana shu yerdan yiqildim. Bitta bilakday shox turgan ekan. O’shani ushlab hov, tepadagi ayriga o‘tib olaman, debman-da. Qurib qolgan ekan‚ hamshira‚ shunday ushlashimni bilaman‚ pastga qarab ketdim-da! Yaxshi‚ ostiga bostirma qurib qo‘ygan ekanman‚ oldin bostirmaga tushdim‚ keyin yerga! Xudo saqladi. To‘g‘ri yerga tushganimda bormi‚ buvangni lahadda ko‘rarding!


    — Ammo yaxshi yer bor edi-da, — Siddiq akam luqma tashladi. — Mirzali go‘rkov ham maqtagandi, shu kunlarda kim o‘lsayam zo‘r joy bor deb!..


    — Gaping qursin! — buva Siddiq akaga qo‘l siltab, menga yuzlandi. — Buni qo‘yaver, Toshkandan gapir. Baxtiyor Ixtiyorov haliyam bormi? Nimaga sira televizorda ko‘rmayman-a?..


    Suhbatimiz qizib ketdi. Choy keldi‚ non keldi‚ yegan, ichgan bo‘ldik. Ketishga ruxsat so‘radik.


    — Shoshib qayoqqa borasan‚ har kuni kelib yuribsanmi? Sho‘rva bo‘lyapti…


    — Boshqa safar…


    — Boshqa safar yana bo‘laveradi‚ – buva o‘mganini sal ko‘tarib‚ kampiri tomonga yuzlandi. – Hov‚ haligini olib chiq.


    Siddiq akam bilan ko‘zlarimiz to‘qnashdi: jinday-jinday otib turishimizni buva biladi. U kishining oldida «haligi»dan ichib o‘tirsak, noqulay bo‘ladi‚ degan gaplar o‘tdi ko‘nglimizdan.


    — Unaqa narsalarni qo‘ying‚ buva‚ tuzalib oling keyin bo‘laveradi‚ – Siddiq akam keskin rad etdi. – Bu yerga sizni ko‘rgani chollar kelib turibdi. Ularning oldida noqulay bo‘ladi-da!


    — Nima bo‘pti? Ay‚ chollar kelsa kelib, ketaveradi‚ – buva yana kampirlari tomon yuzlanishdi. – Opchiqyapsanmi?


    — Hozir!


    — Seni azondagi hoziring‚ tushda hozir bo‘ladi! Obke tezroq!


    — Shuni bekor qilyapsiz-da‚ buva! – menam Siddiq akamni quvvatlagan bo‘ldim.


    — Nimasi bekor! O’tirimiz-da, gaplashib. Opchiq!


    — Qaerga qo‘yovdingiz, topolmayapman?


    — E, sandiqning orqasida turibdi, opchiq!


    Siddiq aka menga qoshini uchirib, piyolalarni chayqab, olma archishga kirishdi.


    — Mang‚ zormandangizni! — xola zarda bilan qog‘ozga o‘ralgan uzunchoq narsani uzatdi.


    — Bor‚ ekansan-ku! — buvaning yuziga tabassum yugurdi. So‘ng qog‘ozga o‘ralgan shishani qo‘lida siltab davom etishdi. — Mana shu qurib ketkur-da‚ hammasiga sabab. Mana shu bo‘lmaganda men bunaqa qilib yotmasdim.


    — Ha‚ buva‚ qildi rasvo ichkilik‚ deyishadi-yu! Bizga aytmaysizmi «yarimta» bor deb‚ o‘zimiz qoqib berardik o‘sha yong‘oqni. Ichvolgandan keyin‚ yong‘oqqa chiqmaslik kerak edi-da! — dedi Siddiq aka qo‘llarni siltab.


    — Kim ichvolib yong‘oqqa chiqibdi‚ kim ichar ekan!? – buva Siddiq akamga o‘dag‘aylay ketdi. – Yong‘oqning qurigan shoxini gapirdimmi‚ sen kallaga! Mana o‘sha qurigan shox. Ko‘rib qo‘ygin deb, ko‘rga xassa qilib olib o‘tiribman!


    Buva o‘ramni Siddiq akamning oldiga otdi. O’ram ochilib ketdi: bir tomoni yo‘g‘on‚ ikkinchi yog‘i ingichkalashib ketgan yaqin yarim metrlik yong‘oqning shoxi bizga jilmayganday qarab turardi.


    


    

  


  
    TANISHUV


    


    Bunisi g‘irt to‘qima hangoma‚ ishonavering.


    Televidenie rejissyori Ne’mat Xolmatov telefon qildi:


    O’rtog‘im Farg‘onadan kelyapti‚ Qo‘yliqda turasan‚ kutib olsang...


    Men o‘rtog‘ingizni tanimasam...


    Kelib‚ senga qo‘ng‘iroq qiladi... Qaerda turganini aytadi... Nima shu qiyinmi? Toshkentni bilmaydi‚ iltimos sendan...


    Iloji yo‘q‚ telefon qilishini kuta boshladim. Qo‘ng‘iroq ham bo‘ldi:


    Men Ne’matjonning o‘rtog‘i — G’ofirjonman. Qo‘yliqqa kelgandim...


    Tushundim. Tushunmay o‘libmanmi‚ Qo‘yliqda turaman-ku! Yo‘lga otlana boshladim. Telefon yana jiringladi. Yana Ne’matjon Qurbonov‚ e-e-e‚ Qurbonov deyman-a‚ Ne’matjon Xolmatovning ovozi eshitildi:


    Chiqyapsanmi? Qo‘ng‘iroq qildi‚ yetib kepti. Qo‘yliqda turipti ekan... Adashib yurmasin. Iltimos...


    Ana shu gapdan keyin meniki tutdi: o‘rtog‘i bilan gaplashdim, kutib olgani chiqyapman: yana telefon qilgani nimasi?! Xuddi men kichkina boladay qayta–qayta tayinlagani-chi!


    Menga qo‘ng‘iroq qilib yuborsin! — dedim zarda bilan.


    Xayoldan bir shumlik o‘tdi-da.


    Qo‘ng‘iroq bo‘ldi:


    Men Ne’matjonning o‘rtog‘i — G’ofirjonman‚ kelgandim… — dastakdan ovoz keldi.


    Qaerda turibsiz? — dedim atay.


    Qo‘yliqda. Shunday ko‘chaning boshida.


    — Qo‘yliqning sakkiz tomonga ketgan o‘n oltita ko‘chasi bor, qaeridasiz?


    Telefonning oldida...


    Qadamiga telefon...


    Farg‘onaga ketadigan joy bor-ku... Pitak... Ha‚ pitakning ro‘parasida turibman.


    Pitak deganlarining bir tomoni Bektemirga, ikkinchi tomoni Sirg‘aliga, uchinchi tomoni shaharga, to‘rtinchisi Rohatga qarab ketadi, qaysi tomonidasiz?


    U bir zum kalovlanib qoldi. So‘ng aniqlik kiritdi:


    Avtobuslar qatnaydigan joy bor ekan-ku... Avtostantsiya…


    Qo‘yliqning atrofi avtobus qatnaydigan joy, avtostantsiya…


    ...


    Odingizda qaysi avtobuslar turibdi?


    Hozir...


    U dastakni qo‘ymadi‚ ammo nariga ketganini tushundim. Dam o‘tmay dastakdan «du-du-du!» degan ovoz eshitila boshladi.


    Nima qilardim‚ yana kutdim.


    39‚ 130‚ 12-avtobuslar qatnar ekan‚ — navbatdagi qo‘ng‘iroqdan keyin javob bo‘ldi.


    Yaxshi‚ — dedim salmoqlab. — Turgan joyingizni bildim. Ammo men sizni qanday tanib olaman? Qo‘yliq to‘la odam.


    Qora palto‚ qora telpakdaman...


    Hammayam shunday kiyingan...


    Qo‘limda katak-katak so‘mka bor...


    Hammayam hozir shunday so‘mka tutyapti...


    ...


    Menga qarang‚ yaxshisi siz‚ o‘sha joyda chap oyog‘ingizni ko‘tarib tursangiz… Darrov tanib olardim!


    ...


    Xo‘p‚ men yo‘lga chiqdim.


    Qo‘yliqqa borib‚ akani uzoqdan darhol tanidim: qora palto‚ qora telpak‚ qo‘lida katak so‘mka... Erkak zoti borki‚ yoniga yaqinlashsa... chap oyog‘ini ko‘taryapti! Beparvo o‘tib ketsa, xafsalasi pir bo‘lib oyog‘ini pastga tushiyapti!


    Bu holatni ko‘rib, qotib qoldim.


    Sekin yaqinlashdim.


    U meni ko‘rishi bilan chap oyog‘ini ohista ko‘tara boshladi.


    Rosa ro‘pasiga kelib, javdirab yuziga qaradim.


    o‘ofirjon kallasini siltab-siltab, ko‘tarilgan oyog‘iga ishora qildi.


    Hayron bo‘lganday yelka qisdim.


    U oyog‘ini tushirdi, nari ketdim.


    Chetga borib qotib‚ qotib kuldim. Kulgimni bosib olgach, ortimga qaytdim.


    G’ofirjon yana chap oyog‘ini ko‘tara boshladi. Ammo aftimni tanib qolganmikan‚ zarda bilan oyog‘ini yerga turishirdi. Yerni bir-ikki tepib ham qo‘ydi.


    Bo‘ldi‚ aka‚ bo‘ldi, tanidim, — dedim‚ — yuring uyga ketdik.


    


    

  


  
    OLOVIDDIN


    


    Odam deganlari xo‘p ajoyib mahluq-da! Unda­gi tuyg‘ularning ko‘pligini ayting. Ulardan biri, masalan, maqtanchoqlik. Ajoyib deysizmi, g‘aroyib deysizmi, ishqilib bir tuyg‘u-da. O’zini odam deb atovchi jonzod borki, hammasida ham bu tuyg‘udan uncha-muncha topiladi. Bir narsani yegan, ichgan, kiygan, olgan, mingan, ko‘rgan va hokazo, yangilik bo‘lsa bas, darrov atrofga alanglaymiz. «Ie! Shunaqami!? Voy! Bay-bay-bay, eshitmay qolganimizni qarang! A!? Qoyil! Yo‘-g‘e!» degan xitoblarni shunaqa yaxshi ko‘ramiz, ularni shunaqangi maza qilib eshitamiz, dunyoda bundan ortiq huzur yo‘q!


    Odam deb atalgani uchun Oloviddin aka ham bu tuyg‘udan benasib qol­magan.


    Oloviddin aka o‘zi yaxshi odam — yaqinda qamoqdan chiqdi! Aslida qa­mal­masdiyam. Qo‘sh­nisi Miltiqboyda ham bo‘lgan maq­tan­choqlik sa­bab bo‘ldi. Sha­har­dan tuman ma­daniyat uyiga qat­nab ishlovchi Chamanoy otliq jonon bor edi. Oloviddin aka u bilan «uchra­shib» turardi. Buni Miltiq­boy tushmagur tushida oltin topib olgan jinniday, Chaman­oyning eri­ga suyun­chi­labdi! Eri o‘z nav­batida Oloviddin akaga kuchayibdi: «Pa­lon­chi­boy meni aka­xonim bo‘la­dilar, u qilib, bu qilib yuboraman!» Olo­viddin akani «u, bu» qilisholmadi, ammo «razbor»dan keyin Miltiqboyga qiyin bo‘ldi: o‘ng oyog‘ini siltab bosadigan, kallasini o‘ynatib turadigan bo‘lib qoldi.


    Oloviddin akaga esa jin ham urmadi. To‘g‘ri ikki yilmi, uch yilmi qamalib chiqdi, ammo kechagi kuni mashina oldi. O! Ana mashina! Darvozasining oldiga chiqarib qo‘yib rosa uch soat yuvdi — maqtanchoqlik qamalsa ham qolmas ekan-da. Artdi, yarim soat. Mashina yaraqlab ketdi. Ammo akaning ko‘ngli to‘lmadi: «Vo! Muborak bo‘lsin! Xo‘roz yigitlar mashinaniyam xo‘rozini minarkan-da!» deb yurakdan aytiladigan gaplar qani?


    Oxorli kostyum-shimini kiyib, gasltuklarini taqib, rulga o‘tirdilar. Qalamning tili bo‘lganda, «Mashi­naning Oloviddin akaga, u kishining mashinaga yarash­ganini qarang!» der, buni qahramonimiz ham eshitgan bo‘lardi, afsuski... Xo‘p qalamda zabon yo‘q ekan, ammo odamlarda-chi, odamlarda, tillari uzilib tushganmi? Tuman markazini kesib u yoqqa o‘tishdi, bu yoqqa o‘tishdi bi­­ror xitob yo‘q. Aqalli e’tibor bilan qarashib, qoyil deganday qosh ham qoqib qo‘yishmaydi!


    Madaniyat uyining oldida signal berib to‘xtashdi. Viqor bilan mashinadan tushib, eshik tomon yurishdi. Vey, bo‘lar ekan-ku! Sobiq kasbdoshlaridan to‘rt-beshtasi o‘rnilardan turishib, bo‘ylab-bo‘ylab qarasha boshlashdi. Mana o‘sha hayratlar-u, xitoblar: «Oh! Zo‘r narsa ekan! Voh, o‘lib qolaman! Yangisi chiqibdimi?!»


    Oloviddin aka cheksiz bir huzur bilan qo‘lidagi kalitni o‘ynagancha ularga yaqinlashdi: «Ha, endi, meni bilasizlar-ku!..»


    Ammo kasbdoshlari unga parvo ham qilishmadi. Bo‘ylashib, hamon hayratlanishda davom etishardi: «Zo‘r narsa, joningni bersang arzirkan!»


    Oloviddin aka ortiga o‘grildi va hamkasblari bo‘y­la­shayotgan tomonga boqib qotib qoldi: mashinasining orqasidagi yo‘lak­chadan, «Zamon-zamon, bizning zamon» degan yurish bilan, bir pari­zod lov-lov yonib o‘tib borardi.


    E, maqtanchoqlik deganlari yomon dard ekan.


    Oloviddin aka dardiga ertasiga davo topdi. Zu­lukday mashinasida tuman markazidan o‘tib borarkan,


    «Oh! Qoyil! Zo‘r ekan!» degan hayqiriqlar uni ku­zatib qoldi. Yonida Sumakxon o‘tirgani uchun bu so‘z­lar unga qarata aytilayotganini sezsa-da, Oloviddin aka huzurlanardi. Mayli-da! Bu huzurni aka kechgacha davom ettirmoqchi edi, Sumakxon zumda rejasini chippakka chiqardi:


    — Oloviddin aka, hov, anovi boboyni ko‘ryapsizmi? — dedi u yo‘l chetida arava yetaklab ketayotgan cholga ishora qilib.


    Qaradi, tanidi, otasi, xo‘p nima bo‘pti? Sumakxon jim ketaversa bo‘lardi-ku, yo‘q:


    — Kechagi kuni mana shu boboyning ham besh ming so‘mini qurtday sanab oldim! — deya maqtandi.


    Suzib ketayotgan mashina qo‘qqis to‘xtadi. Oloviddin aka Sumakxonni zo‘rlab mashinadan tushirdi-da, gap-so‘zsiz shitob bilan jo‘nab qoldi. Mana, maqtanchoq­likning oqibati!


    Bu voqeani Oloviddin akaning o‘zlari maqtanish ohangida so‘zlab berdi.


    — Nega endi mashinadan tushirib yubordingiz? — so‘radim atay.


    Ie, tushirmasang bo‘ladimi!? — dedi u ko‘zlarini katta ochib. — Sumakxon enam bo‘lib qolishiga jinday qolgan ekan-ku!


    


    

  


  
    SO’LIM


    


    Xotinlar frontida nimalar bo‘lyapti, biro­dar­lar? Bularni tartibga chaqiradigan, hech bo‘lmasa ikki og‘iz pandu nasihat bilan o‘ziga keltirib qo‘ya­digan jamiyat bormi, yo‘qmi?


    Mana, Nosirxon so‘lim do‘stimiz ishdan keldi. Yiqilmay, bir joyi qashqa bo‘lmay, yana o‘z oyog‘i bilan! Xotin bo‘l­sa:


    — Sizam uyim-joyim deysizmi, yo‘qmi? — degan debocha bilan so‘z boshlab, xalqaro maydonlarda ro‘y berayotgan voqealar, amalga oshirilayotgan islohotlar haqida keng to‘xtalib, uyda unning tamom bo‘lganligini gap ora­sida qistirib o‘tdi. Qishloq chekkasida Munav­varjon aka yaxshi un sotayotganini ta’kidladi.


    Do‘stimiz uning ma’ruzasini tishini cho‘p bilan kovla­gancha g‘iring demay eshitdi. Hatto yaqin Sharqda kechayotgan voqealar haqida noto‘g‘ri pozitsiyada turib gapirganda ham, janglar mavzusi jangga ulanib ket­ma­sin deb sukut saqladi. So‘ng so‘zsiz velosipedini olib, ruliga qopni tashlab, eshik tomon yurdi.


    Nosirxon serulfat, ja mulozamatli yigit-da! Choy­xona oldidan salom bermay o‘tib ketolmadi. O’zlari bilan o‘zlari bo‘lib qolgan ulfatlari alik olish­magandi, yana qaytib o‘tib salom berdi. Ulfatlari ham odam — unga e’tibor qara­tishdi.


    — Olib kelasan-da o‘sha un­ni, Munavvar o‘lib qolgani yo‘q. Oldin manovini ol! — deya muruvvat ham qilishdi.


    Bu yog‘iga o‘z-o‘zidan gap qovushib ketdi. Velosipedda yurmay, Kamoliddinning ma­shi­nasida borib, Munavvar akanikidan un olib keladigan bo‘lishdi. Shunday mehri­bon­chilik bo‘l­gach, pulning yuziga qa­rash in­sof­danmi? Olishdi, ichishdi, velosi­pedni mashi­naga yuk­lab, yo‘lga tushishdi.


    Shu joyda jinday ang­la­shilmovchilik bo‘ldi: Ka­mol­id­din Munavvar akanikiga deb mashi­na­sini Nosirxonnikiga haydadi. Natijada, andakkina pinakka ketib qolgan Nosirxon o‘z uyini Munavvar akaniki deb o‘yladi. Haydovchi:


    — Nosirxon, keldik! — degandi, ses­kanib uyg‘ondi.


    — Hozir, — deb mashinadan tushdi va o‘z uyining darvozasini ochib, chaqira ketdi: — Munavvar aka, hov, Munavvar aka!


    Xotini chiqib keldi.


    — Ha, keldingizmi, dadasi? — dedi ko‘zlarini bor bo‘yicha, og‘zini ham shu qatori ochib.


    Do‘stimiz xotinini ham, uning gapini ham yaxshi anglamay, davom etdi:


    — Munavvar akam bormi? Un kerak edi?


    — E, qanaqa Munavvar aka? Bu yerda nima qiladi u? — xotinning negadir jahli chiqdi.


    — Ha, bo‘lmasa boshqa kuni kelarman, — deya do‘stimiz ortiga burildi.


    — Uyga kiring-e! — xotin o‘dag‘ayladi.


    — Yo‘q, men erkagi yo‘q uyga kirmayman! — deb Nosirxon ortiga qaytdi.


    Shu! Arzimagan voqea, to‘g‘rimi? Endi buni xotinlari bir doston qilishibdi, bir doston qilishibdi — quloching yetmaydi. Shumi insof, shumi erga bo‘lgan hurmat!


    


    

  


  
    «VREDNOST»


    


    Bizda atrofga razm solish degan narsa yo‘q. Agar andak diqqat qilganimizda qanday topqir, donish­mand odamlar bilan zamondosh ekanligimizni bilar­dik, farxlanardik. Mana, shularning bittasi Rah­monnazar. Uni biz haydovchi deb yuravergan ekan­miz. Kallasida shunday fikrlarni jamlagan ekanki, ularni eshitib turib butun qishloq yoqasini ushladi.


    Voqea oddiy narsadan boshlandi. Matvali aka poch­tachi bilan aytishib qoldi. Odatdagi hol: kimnidir na­fa­qa­sini vaqtida olib kelmaydi yoki besh-o‘n so‘m «chi­qim»iga ushlab qoladi — janjal chiqadi-da. Ammo bu galgi janjal yuqori saviyada, o‘ta ko‘tarinki ruhda o‘tdi.


    Qarang, Matvali akaga o‘n ming so‘m, xotinlariga esa o‘n ikki ming so‘m nafaqa beribdi!


    Qani bu yerda adolat?


    Matvali aka ham tug‘ilganidan buyon paxtaning ichida, xotinlari ham. Qaytanga, xotinlaridan ko‘p ishlagan bo‘lsa ishlaganki, ammo kam ishlamagan. Masalan, xotini oltita bolani tug‘ish uchun har biriga eng kami­da ikki oydan sarflab, yo‘q deganda o‘n ikki oy dalaga chiqmagan. Aka esa shu davrda ham jonini jabborga berib ishlagan. Endi xotinlari o‘n ikki ming, u kishi o‘n ming nafaqa olib tursa, demokratik davlatda yashayapmiz, qani bu yerda haqiqat!? Bemalol yoqalashsa arziydigan holat!


    Odam to‘plandi: sabzisiga suv qo‘yayotgan Sarim­soqqo‘zi chiqdi, ketmoning loyi bilan. Uning ortidan achchiqqina sho‘rvani terlab ichib, endigina yonboshla­moqchi bo‘lib turgan Soli qassob, sigirining kanasini terayotgan Toshpo‘lat tog‘a... Ular safiga hatto bozordan kelayotgan Nomozvoy qopi bilan, Urayim tezop trak­tori­ni yo‘l chetiga to‘xtatib qo‘shildi. Ammo ularning bi­rortasi ham Matvali akaning o‘ta mantiqli dalil­lariga nisbatan jo‘yali javob aytisholmadi. Shuning ustiga Rahmonnazar kelib qoldi. U Matvali akaning: «Kallangni ishlat, shuyam insofdanmi, davlat qayoqqa qarayapti o‘zi!?» degan so‘zlar bilan bezalgan hikmat­larini eshitdi-yu, akaga tushuntirib:


    — Zaharli moddalar bilan yoki noqulay ob-havo sharoitida, masalan, qirq gradusdan ortiq issiqda ishlaganlarga davlat vrednost, ya’ni qo‘shimcha pul beradi. Opamlarga ham ana shunaqa pul qo‘shib bergan. Shuning uchun sizdan ko‘p nafaqa olishgan, — dedi Rahmonnazar.


    — Hov, sen, kallangni ishlat! Qirq gradusli, zahar sepil­gan o‘sha paxtaning ichida menam ishlaganman. O’sha vrednosingni olishga meniyam yuz foiz haqqim bor birinchi o‘rinda, — aka bo‘sh kelmadi.


    — Opamga qirq gradus issiqda ishlaganlari uchun qo‘shib berishgani yo‘q. Siz ichardingiz-a? — qo‘qqis savol tashladi Rahmonnazar.


    Aka bu savol muallifi qulog‘i os­tida shapaloq qaynatay dedi-yu, odamlardan uyaldimi, nos kapla­di.


    Darvoqe, Matvali aka ma­hal­­laga so‘pi bo‘lgunicha xo‘p ichar­di. Avvaliga biror ba­hona bo‘lsa ichishardi. Ke­yin­chalik bahona topib icha­di­gan, bora-bora ba­hona­ning o‘zi akani izlab keladigan bo‘ldi. Qarab­sizki, bir chiroyli... Hoz­ir hadim, motam maro­sim­lari bo‘l­sa, umuman ichish­mayapti! Am­mo buning nafaqaga nima bog‘liq­ligi bor? Hamma hayron bo‘lib, Rahmonnazarning og‘ziga tikildi:


    — Ichardingiz. Har kuni uyin­gizga mast bo‘lib ke­lar­­­dingiz. Opam bilan bir uyda yashardingiz, to‘g‘rimi?


    Javobning o‘rniga, aka nosini chetga yurakdan chiqa­rib tufladi.


    — Opamlarga, — Rahmonnazar har so‘zini ta’kidlab da­vom etdi, — qirq yildan buyon siz bilan yashab, og‘zingizdan chiqqan aroqning sassiq hidiga mardona chidab kelgani uchun vrednost — qo‘shimcha pul beril­gan!


    Bu gapdan keyin Sarimsoq ketmonining orqasini zar­da bilan yerga urdi. Sulton qassob qoyil qolgan­ligini boshini chayqab, «Hayt!» deyish bilan ifoda etdi. Urayim tezop traktori tomon yurarkan, Rahmon­nazarning yelkasiga qoqib, «Malades, boplading!» dedi.


    Bunaqa topqirlik hammaning ham qo‘lidan kelaver­maydi-da. Xullas, Rahmonnazarning gapiga hamma qoyil qoldi. Hatto Matvali aka xotini oldida tan berib, baralla xitob qildi:


    — Ichma, ichma, deyaverarding!.. Mana, aroqning ham foydasi tegib qolarmikan!


    


    

  


  
    ALOMAT


    


    Halimjon aka qirq yoshlarda, chuvakkina, ammo halim­dek odam. U kishi bilan munosabat­larimiz salom-alikdan nariga o‘tmagan. Qaerda ish­laydi, bilmayman. «Halimjon qaerda ishlashsa ham ishlar­ni loy qiladi, ammo akalari bor, — moyli ish topib berishaveradi, teshik uzuk yerda yotarmidi!» deb kulib qo‘yishadi. Nega? Bunisi ham menga qorong‘u.


    Chorrahada tursam «Jiguli» kelib to‘xtadi. Oynadan Halim­jon akaning mushtdekkina boshlari ko‘rindi.


    — Uygami? Chiqing! — dedi u.


    Salomni quyuq qilib, orqa o‘rindiqdan joy oldim.


    — Toshkentdanmi? — so‘radi Halimjon aka qo‘limni ohista qisib.


    — Toshkentdan.


    — Toshkentlar juda o‘zgarib ketibdi-a? — dedi rul­dagi taqamo‘ylov aka iljayib. — Kecha kelishimda tush­gan­dim, tanimadim, vey, tanimadim.


    — Shodmonqul Jizzaxdan, armiya­da birga xizmat qil­ganmiz, — Halimjon aka yo‘ldoshini tanish­tir­gan bo‘l­di. — Abdulla Akrarovga ishqi tushib qolgan ekan, o‘g‘lining to‘yi­ga aytib ketaman deb kelibdi-da. Olti­ariqqa ketyapmiz.


    — Abdulla akaga gap yo‘q-da, — Shod­monqul yana iljay­di. — Kechagi kuni stadionda kulgi kechasi bo‘ldi. Abdulla aka ikki soat shunaqangi kuldirdiki, tan berma­gan odam qol­madi.


    — Ha, Abullajon zo‘r! — Halimjon aka tamshanib qo‘y­di.


    — Ie! — Shod­mon­­qul yo‘l­ko‘r­satgichga alang­lab qaradi. — «Cha­man­­gul» xo‘ja­ligi deb yozib qo‘y­ib­dimi?


    — Ha, «Chamangul» biz­ning xo‘jalik, — javob bo‘ldi Halimjon aka­­dan.


    — Alomatxon shu xo‘jalik raisining muovini-a? — yana so‘radi Shod­monqul.


    — Ha, uni qaerdan taniysan?— savol berish navbati Halimjon akaga o‘tdi.


    — E-e-e! — Shodmonqul o‘rtog‘ining tizzasiga shap­patilab kuldi. — Sanatoriyda tanishganmiz. Tuman kat­ta­laridan biri bilan borgan ekan. Katta sanatoriyda yoshrog‘ini topvolib, bu kishi­ga qaramadi. Alomatxon qasdma-qasdiga tunu kun men bilan birga bo‘ldi. Oh-oh-oh! Senam yuribsan-da, yashayapman deb. Rosa bir oy shunday huzur qildim, eslasam hali-hanuz etlarim ji­mir­lab ketadi. Idorasiga kirib o‘tmaymizmi? Meni ko‘rsa «dod!» deb yuboradi.


    — Unda hov, tolning tagidan chapga buril! — Halim­jon akaning faqat ovozi emas, rangi ham o‘zgarganga o‘xshadi.


    Mashina idora oldiga kelib to‘xtadi.


    — Yur, birga kirib chiqamiz, — Shodmonqul idoraga ishora qildi.


    — Biz chekishib turamiz, kirib chiqaver! — Halim­jon aka zardaliroq javob berdi.


    Chekishib turgandik, Shodmonqul tarvuzi qo‘ltig‘idan tushib qaytib chiqdi.


    — Dalaga chiqib ketganmish! — dedi u mashinasini o‘t oldirar ekan. — Shu issiqda dalaga borarmidi, uyida yotgandir.


    — Uyiga kirib qo‘yaqolasanmi? — so‘radi Halimjon aka. Javob kutmay yo‘lboshlovchilikni boshlab yubordi. — Chapga yur. Endi o‘ngga buril. Hov, anovi tor ko‘chaga burilamiz. Endi to‘xta. Mana shu uy!


    — Yaxshisi uyiga sen kirib chiqqin, — Shodmonqul qo‘li bilan imo qildi. — Yana uyida eri bo‘lsa, begona joy...


    Halimjon aka shaxdam yurib, ichkariga kirib ketdi. Dam o‘tmay o‘sha yurish bilan qaytib chiqdi.


    — Uyda yo‘q ekan. Haqiqatan dalaga chiqib ketibdi! — dedi.


    Yo‘lga tushdik. Shodmonqul irshayib dam ko‘rsatkich barmog‘ini siltaydi, dam bosh chayqab, «Ha, sen!» deb qo‘yadi o‘rtog‘iga.


    — Nima men? — uchinchi, yo to‘rtinchi «ha, sen!»dan keyin Halimjon aka zarda bilan so‘radi.


    — Alomatxonining otini aytishim bilan qovog‘ing osilib, ovozing o‘zgarib qoldi, bildim, senam-a? — Shodmonqul ma’noli tomoq qirdi. — Uyiga ham chaqirmasdan, netmasdan kirib ketding — xuddi o‘zingning uyingday!.. Kundosh ekanmiz-ku, Alomat­xonning alomatligini senga gapirib o‘tiribman-a! Tashla! — u qah-qah urib kaftini Halimjon akaga tutdi.


    Aka yuzini teskari burib, ohista so‘z qotdi:


    — O’z uyimday-da! Alomat xotinim bo‘ladi!


    

  


  
    SHO’RTIK


    


    Har qanday yangilikning kirib kelishi oson emas-da. U kattami-kichik qurbonlik talab etadi. Mana, masalan, oddiygina sho‘rtik — kalta shimning qishlog‘imizga kirib kelishi uchun Abdurahmon aka butun boshli bitta shimini qurbon qildi.


    Xullas, Abdurahmon akaga shimning beli to‘g‘ri keldiyu, ammo bo‘yi to‘rt enlik uzunlik qildi. Xotiniga bu haqda arz-hol qildi.


    Xotinning ham endi shimdan boshqa tashvishi yo‘qmi? Ikki kunda bir kim­dir ko‘payishadi yoki kelin tushi­rib, qiz chiqaradi. Aka ham xoti­ni qatlamani o‘rab, das­tur­xonni boshiga qo‘yganda aytdi-da, arzini.


    — Qo‘yib ketavering, hali kelib qirqib, buklab qo‘yar­man. Bo‘lmasa, hozir qizingiz mak­tab­dan keladi, o‘sha to‘g‘ri­lab berar, — deb ko‘chaga yurdi.


    — Shuni to‘rt enlik qirqib, buk­lab bergin, jon qizim, — Abdu­rahmon aka maktabdan kelgan qiziga ilti­mos qildi.


    — Voy, dadajon, paxtaga chiqishimiz kerak, dugona­larim ko‘chada kutib turishibdi, — dedi qizlari shimga qiyo ham boqmay. — Kelinoyim uydalar-ku, bering, qirqib, bukib berishadi.


    Akamiz yurakdan chiqarib «uff!» deya, etak ko‘tarib ko‘chaga yurgan qizining orqasidan qarab qoldi. Shu asnoda qo‘shni uydan kelinlari chiqib keldi.


    — Ha, dadajon, tinchlikmi? — deb so‘radi u.


    — Shu shimni to‘rt enlik qirqib, buklab bersangiz, — dedi Abdurahmon aka ko‘ngli sal yorishib.


    — Bo‘pti, menga bering! — deb kelin shimga qo‘lini cho‘zdi.


    Ammo shu payt chaqaloqning yig‘lagan ovozi eshi­tildi. Kelin chopganicha uyiga kirib ketdi. Shim akaning qo‘lida qoldi. U shimni zarda bilan so‘riga otgancha, to‘yga ravona bo‘ldi.


    Abdurahmon aka jo‘nab ketgach, kelinlari shimni to‘rt enli qirqib, ikki enli buklab, joyiga qo‘yibdi.


    Ikki soat o‘tib xotinlari yo‘qlandidan kelib, dadasi shimimni to‘g‘rilab bergin, degandi deya to‘rt enli kesib, ikki enli buklab, mahoratlarini ko‘rsatishibdi.


    Kamiga paxtadan qaytgan qizlari ham...


    Ertasiga Abdurahmon aka qishlog‘imiz erkaklari ichida birinchi bo‘lib sho‘rtik — kalta shimda ko‘chada paydo bo‘ldi.


    


    

  


  
    O’RTAR


    


    O’rinboyning ismiga “o‘rtar” so‘zini qo‘shib ay­ti­shadi. Qo‘shmasayam bo‘lmaydi. Yursayam, tursayam, hatto uyqusiraganda ham shu qo‘shiqni xirgoyi qilgani qilgan. Qo‘shiqning tugama­ganiga hayronlar qolasiz. Salom-aliklariyam “o‘rtar” bilan bo‘ladi!


    Boshimni silab eshik og‘zida o‘tirsam, “pat-pat” mototsiklini minib kelib qoldi:


    — Tuzukmisan? Agar oshiqlig‘im aytsam... Bola-chaqalaring qanday? ... kuyub jonim jahon o‘rtar. Ha endi bizam yuribmiz, tuproqdan tashqari. Bu ishq sirrin bayon etsam... Ishlaram tuzuk... taqi ul xonumon o‘rtar.


    “Do‘st!” deydigan odam yo‘q.


    — Shaharga tushib, bir pivoxo‘rlik qilib kelmay­mizmi? — og‘aynim davom etdi. — Bu dard ila xarob o‘ldim... Bosh chatoq... kelib holimni so‘rmaysan. O’ylanma. o‘ami boshqa, alam boshqa... Ketdik. Yura­gimni fig‘on o‘rtar.


    Orqasiga mingashdim. Qo‘shig‘i bosiq bo‘lsayam, ara­vasi uchib ketarkan-vey! Sekinroq yur, deganim sayin tezlaydi-da!


    — Bu — reketa, raketa — bu! — deb qo‘yadi yana.


    Yarim yo‘lga borganda “raketa” negadir “g‘iyq” etib to‘xtadi.


    — Ha, tinchlikmi? — deb so‘radim.


    — Bu Mashrab dardini jonon... Pinjagimning oldini orqaga qilib kiyib olay... hech kim boshig‘a solma... tugmasi yo‘q. Agar mashharda oh ursam... Shamol urib, ko‘krakni teshib yubo­raman deyapti... behishti javi­don o‘rtar... Agar oshiqlig‘im aytsam...


    Yana uchib ketdik. Nimadir “taraq” etib keyin yiqil­dikmi, yo avval yiqilib keyin taraqladimi, bilmayman. O’zimga kelib, ko‘zimni ochganimda zovur­ning ichida yotardim. O’ng oyoqni ko‘tarib, kallani burib bo‘lmaydi. Bir iloj qilib, emaklagancha zovurning ichi­dan chiqdim. O’rinboy zovurdan oshib, tutqatorga bo­rib tushgan ekan. Tepasida ikkita shifokor ham turibdi.


    — Qara-ya, kallasi teskari bo‘lib qolibdi, — dedi ulardan biri.


    — Hozir to‘g‘rilab qo‘yamiz-da, — ikkinchisi kuchaydi. — Sen orqasidan bosib tur. Ha, ha, yana ozgina... Burayapman... Bo‘ldi. Kallasi o‘nglandi. Maboda oyoqlari ham almashib qolmadimikan, ag‘dar-chi?


    — Ie! — bilag‘on shifokor sakrab tushdi. — Bop­labmiz-ku! Kallasi to‘g‘ri-yu, pidjagi teskari ekan.


    “Do‘st” deydigan odam yo‘q!


    


    

  


  
    JIM JIMA


    


    Qo‘y oldim, qop-qora, peshonasida oppoqqina holi ham bor. Yuvoshligini ayting. Uni ustiga ikki haftadan keyin tug‘ib ham berarkan.


    Hovliga kelgach, arqonini ustiga tashlab, «Ko‘rib qo‘y» deganday xotinga qoshim bilan imladim. Xotin qo‘yni obdon aylanib ko‘rdi, narxini aytgandim:


    — Arzon olibsiz, arzon! — deb quvonib ketdi.


    So‘riga yonboshladim. Choynakni mag‘rur ko‘tarib, oxirgi tomchisi qolguncha simirdim.


    — Ishqilib, sovliqligi aniqmi? — so‘rab qoldi xotinboy birdan.


    — Hov, bizi... — deb so‘z boshlab xotinni gap bilan pachoq qilib tashlamoqchi bo‘ldim-u, o‘tgan galgi xaridim esimga tushib, tilimni tishladim. Aytarli ja, xunuk voqea bo‘lmagandi: qo‘chqor sotib olgandim, bir oy o‘tmay «qo‘chqor»im tug‘ib berdi!


    — Sovliq, sovliq! Ko‘rib oldim! — dedim alamimni ichimga yutib.


    Hovlining o‘rtasini kovlab, gulhovuz qilgandik. Qo‘­yim o‘sha tomonga yurdi. «Ha, endi mehmon, gul-pullardan yeyaqolsin», deb tursam, Sovliqoy hovuzga kalla tashlab yuborsa bo‘ladimi! Eru xotin hay-haylashib u tomonga chopdik. Qochdi. Xotin supurgi bilan, men kosov bilan qurollanib qo‘yxona tomon haydadik. Qo‘y negadir, eshik qolib devorga kalla urdi: «gurs» etib yiqildi.


    — Qanday balo qo‘y oldingiz, ko‘rmi bu? — xotin hayqirdi.


    — O’zing ko‘r! — dedim jahl bilan. — Ko‘zlari porlab turibdi-yu, ko‘r deysan. Yangi joy, yangi odamlar — hayajonlanayapti.


    — Hayajonlanmay o‘lsin! Qo‘y ham hayajonlanadimi? Buningiz ko‘r! Ochiq ko‘r! — xotin zarda bilan supur­gisini qo‘y tomonga otdi.


    — Tinchlikmi, tinchlikmi? — ko‘cha eshikdan qo‘shnim Meli jimjima kirib keldi.


    «Ja, ko‘zim uchib turgandi-da!» dedim ichimda. Xotin bilan endi «aytishuv»ni boshlasak, janjal tomosha qilgani boshqorong‘u bo‘lganmi, hamisha hoziru nozir-da. Lekin o‘zi yaxshi bola. Hatto, «Oyni olib chiqaman», deb kayf ustida quduqqa kalla ham tashlagan. Unchalik katta falokat bo‘lmadi: olti oygina kasalxonada yotdi! Shifokorlarimizga rahmat, Melivoy hozir zo‘r. Faqat chap ko‘zi svetoforning sariq chirog‘iga o‘xshab pirpirab — jimjima qilib turadi. Bezarar. Begona ayollar­ning erlaridan, aka-ukalaridan ikki kunda bir kal­tak yeb turishiga o‘zi aybdor. «Begona qiz-juvonlarning oldida kafting bilan ko‘zingni berkitib o‘tgin!» deymiz, quloq solmaydi-da!


    — Peshonamga ko‘r qo‘y olib kelibdi akangiz! — xotin shu debocha bilan gapini boshlab, meni zumda tuproqqa qorib tashladi. «Ko‘rsavdo», «Laqma» kabi «fazi­lat»larim haqida alohida to‘xtalib o‘tdi.


    Jimjima barmoq­lari­ni likillatib, ko‘ziga puflab, qulog‘ini tu­tib qo‘yni tekshirgan bo‘ldi.


    — Ha-a! — dedi ­ko‘­zi­ni pirpiratib. — Ha­qiqatan ham ko‘r qo‘y olibsiz. Qo‘yin­giz — ochiq ko‘r!


    — Qalaygina arzon-garov­ga olib kelibdi deb tur­gan­dim! — xotinga Xu­do berdi.


    — Aldashibdi-da, — dedim bo‘shashib.


    — Aldaganlarni ta­nir­siz? — so‘radi jim­jima.


    — Bozor bo‘lsa, ming­­ta odam...


    — Bozor bo‘lsa deb to‘g‘­ri kelgan qo‘yni yetak­­lab kelave­radi­mi? «Kimsiz? Qaer­lik­siz?» deb so‘rab, surishtirib olmaydimi odam? — xotin avjiga chiqdi.


    — So‘yib sotsangiz qanday bo‘larkan? — qo‘shnim taklif kiritdi.


    — Bo‘g‘oz. Ikki oydan, yo‘-g‘e, ikki haftadan keyin tug‘ib berarkan.


    — Unda sotib qutilasiz! — Melivoy xukm chiqardi.


    — Ko‘r qo‘yni kim ham olardi... — dedim.


    — Ko‘rsavdo faqat bitta siz emasdirsiz bozorda! — xotin qo‘l siltab, ko‘z-yoshini etagiga artgancha nari ketdi.


    Melivoyga iltijo bilan bi-i-ir boqish qildim.


    — Sotamiz, aka. O’zim sotib beraman, — dedi umringdan bara­ka topkur Melivoy­jon.


    — Aybini aytib sotmasak gunoh bo‘lar­mikan? — dedim chay­nalib.


    — Aybini aytib sotamiz, bu yog‘iga erisangiz bas! — deya Abdumelivoyjon kulib yelkamga qoqib, eshik tomon yurdi. — Bozor kuni ko‘rishamiz.


    Bir hafta Sovliqxon bilan birgalashib yotdik, turdik, o‘t yedik, suv ichdik: og‘iroyoq, uning ustiga pulga kelgan jonivor-da.


    Yakshanba kuni Abdu­melivoyjon bilan bozorga bordik. Qo‘yni ushlab turib­man-u, jinoyat qilayot­ganday qal­tirayman.


    — Seni qo‘ying bo‘la­qolsin, qanchaga kirsa sot dardi­sarni, men roziman.


    Arqon jimjimaning qo‘liga o‘tishi bilan bir yigit qo‘yning atrofida aylanib qoldi.


    — Qo‘y olmoqchimisan, uka? — so‘radi Melivoy.


    — Go‘ng hidlagani kelganim yo‘q, aka, — yigitdan javob bo‘ldi.


    — Unda qo‘yni ko‘r! — jimjima ko‘zlarini pirpi­ratib sayray ketdi. — Raz, olmoqchimisan, qo‘yni yaxshilab ko‘r. U yog‘idan ham aylanib ko‘r, bu yog‘idan aylanib ham ko‘r. Qo‘y — ko‘r!


    Yigitga qo‘yim ma’qul bo‘ldimi yoki Melivoyning tez-tez «margat» qilib turishi ta’sir qildimi, qo‘yga chippa yopishdi- qo‘ydi.


    — Olaman, aka, — dedi baralla. — Narxini ayting.


    — Yo‘q, oldin sen ko‘r! Qo‘y — ko‘r deyapman! — «Jim­jima» qo‘lini qo‘yga niqtadi. — Yaxshilab ko‘r!


    — Uff! Muncha qo‘y ko‘r, qo‘y ko‘r deyaverasiz!? — yigitning jahli chiqdi. — Ko‘rdim. Ma’qul. Narixini kelishsak olib ketaman! — dedi so‘ng.


    — Yuz deyapman, so‘rayverasan, ukam! — Melivoyi qurg‘ur olganimga ikki baravar narx aytdi.


    — Yuzni ikkiga bo‘lamiz, ellik ming beraman! — yigit ham dangalchi ekan.


    — E! — Melivoyning afti burishib, chap ko‘zi yo‘q bo‘lib ketdi. — Qo‘yning turishiga qarab baho aytgin, ukam. Qo‘y — ko‘r. Ellik ming deysan. Ikki oydan keyin tug‘ib beradi bu!


    — Ellik birga bo‘ladimi? Ellik ikkiga-chi? Boring aka, ellik beshga bor barakami? — yigit astoydil jimjimaning qo‘lini siltay ketdi.


    Bosh chayqaydi-da, nomard! Yigitning orqasida turvolib, «Bervor!» deb imo qilaman, yoniga borib oyog‘ini bosaman, biqiniga turtaman, qani parvoyiga kelsa Meli esh-shakning!


    — Meni taniyapsanmi o‘zi? Mullavalining tanti yigitlaridan bo‘laman. Istasam, besh-o‘n ming so‘mni bir o‘tirishda sarf qilib yuboraman! Bir ming, ikki ming deb maydalashasan! Ellik beshlik qo‘ymi shu! — deydi-da uning ustiga.


    Chidolmay nari ketdim. Bir oz o‘tib qaytib kelsam, harqalay, savdolari pishibdi shekilli, Melivoyjon pul sanab olyapti. Yigit qo‘yni yetaklab ketdi. Melivoyjonqo‘zi g‘o‘dayganicha kabobxona tomon yurdi.


    — Qalay qildim? — so‘radilar viqor bilan kabobpazning o‘tirg‘ichiga cho‘karkan.


    — Gap yo‘q, ukam! — dedim yelkasiga qoqib. — Ammo yigit qo‘yning ko‘rligini bilgach, tashlab ketsa kerak. «Mullavali» deb qishloqning nominiyam aytvording.


    — Tashlab ketsa ketar, — ukam beparvo qo‘l siltab, kabobpazga ko‘z qisa ketdi. — O’nta jazligidan qo‘ying! — so‘ng menga yuzlandi. — Qo‘yingizni oltmish beshga urdim. Manovi ellik sizga, o‘n mingi mening xizmatimga, beshiga yeymiz, ichamiz, qo‘lni tashlang!


    — Gap yo‘q. Ammo qo‘yni qaytarib kelsa, o‘zing javob berasan.


    Qorinlarni qappaytirib, tomoqlarni ho‘llab, qishloqqa tebranib kirib borsak, aytganimday, bozordagi yigit Melining eshigida qo‘y ushlab turibdi.


    — Senga aytmovdimmi! — dedim baralla kulib. — Xizmatingni berdim, endi bu yog‘i bilan ishim yo‘q.


    Jimjima gaplarimga quloq ham solmay, yigitga yuzlandi:


    — Ha, uka, tinchlikmi?


    — Bu qo‘yingiz ko‘r ekan-ku! — dedi yigit jirillab.


    — Ha, ko‘r edi, — qo‘shnim beparvo javob qildi.


    — Bozorda molning aybini aytib sotmaydimi! — yigitning ovozi zardali yangradi. — Qanaqa imonsiz odamsiz!


    — Ie, hov, sen, menga gapiryapsanmi? — Melivoy qo‘lini paxsa qildi. — Hali men senga imonsiz bo‘lib qoldimmi? Qo‘yning aybini aytmadimmi!? Qo‘y — ko‘r! U yog‘idan ham aylanib ko‘r, bu yog‘idan ham aylanib ko‘r, qo‘y — ko‘r, dedimmi, a, dedimmi?!


    — D-d-dedingiz, — jimjimaning do‘qidan yigit duduqlanib qoldi.


    — Degan bo‘lsam nimaga jirillaysan!? — Melivoy yerga tuflab, eshigi tomon yurdi.


    — Endi buni men nima qilaman? — yigitning ovozi yig‘lamsirab chiqdi.


    — Xohlasang ko‘z do‘xtiriga obor, xohlasang quchoqlab yot — bu sening ishing! — dedilar Melivoyjon ukam eshiklari og‘zida ortlariga burilib.


    — Aka! Jon aka! — yigit chopib borib jimjimaning bilagiga yopishdi. — Gapga usta ekansiz, o‘zingiz sotib bering, rozi qilaman.


    — E, men senga qo‘ypurushmidim! — Melivoy jerkib berdi.


    — Qancha desangiz beraman, jon aka, yo‘q demang! — yigit yalinishga o‘tdi.


    — Bo‘pti. Yakshanba kuni azonda bozor darvozasi oldida uchrashamiz! — Melivoy noz qila-qila rozi bo‘ldi.


    Yigit qo‘li ko‘ksida qo‘yni yetaklab ketdi. Jimjima­ning ustidan masxaralab baralla kuldim. So‘ng:


    — Men qo‘ydan qutildim, sen esa tutilding! O’n minglik tashvish sotib olding o‘zingga! — dedim.


    Melivoy bir so‘z demay uyiga kirib ketdi.


    Bekorga kulgan ekanman. Melivoyjonning ishlari shunaqangi yurishib ketdi... Olti haftadan buyon bozorga qatnaydi. Har safar qo‘yni sotyapti, xaridor qaytarib olib kelyapti. Abdumelivoyjonqo‘zi yana boshqasiga pullayapti!


    Xudoga shukur, qo‘yingizning orqasidan bozorligim chiqib turibdi. Oltitasiga sotdim qo‘yingizni. Hali yana qanchasining pulini olaman, o‘zimam bilmayman. Maboda bu ko‘r qo‘yingizning sherigi yo‘qmidi? Ko‘r mol yoki echki bo‘lsa ham bo‘laveradi! — deyaptilar Abdumelivoyjonqo‘zi akam, yo‘g‘e, ukamlar, bozordan qaytib, erib o‘tirganlarida. Hazil qiladilar-da. Hazillari ham o‘zlariga biram yarashadi-ey. Bozorlarini bersin, iloyim!


    


    

  


  
    TADBIRKORLIK


    


    Ishdan olingan, bo‘sha­tilgan odamlar haqi­da eshit­­gan­siz, bilasiz. Ammo men hikoya qilmoqchi bo‘l­gan ishdan ketish voqeasi tushingizga ham kirmagan bo‘l­sa kerak. Voqea maktab bog‘i bilan oshxonani tutash­tiruvchi chorrahada ro‘y berdi.


    Direktor o‘rinbosari Olimjon (nima bo‘lgan­larda ham rahbar-da) oldinda, biz esa, orqada (oddiy o‘qituvchilarmiz-da) oshxona tomondan kelardik. Bog‘ tomondan qorovulimiz Soli buva aravasiga o‘t yuklab chiqib qoldi.


    — Ha, boboy, — kov­la­yot­gan cho‘pini tishi­dan olib, og‘zidagi go‘sht qoldig‘ini yo‘lga tuflab olgach, Olim­jon gapini davom ettir­di. — Uygami? Bu o‘tlarni bizning hovlidagi mol-qo‘ylar yemasmikan, a?


    O’zi oshxonadan jin­day-jinday tomoq xo‘l­lab, askiya qilib chiqayot­gandik. Olimjonning gapi uncha kulgili bo‘lmasa-da, «xo-xo»ladik, rahbarimiz, hurmatlarini joyiga qo‘yish kerak.


    Boboy tishsiz og‘zini ochib, kulgimizga qo‘shildi: uyam maktabda ishlaydi-da.


    — Bizdayam mol-qo‘y bor, ammo uni maktabning bog‘idagi o‘t-o‘lan bilan boqmaymiz, — dedi Olimjon jiddiy.


    — Endi, o‘g‘lim, begona o‘tlar... Turaversa yog‘in-sochinda chirib, yo‘q bo‘lib ham ketadi, — dedi Soli buva gunohkorday.


    — Chirib ketmasdi, maktabniyam yeyman-ichaman degan qo‘ylari bor, — dedi Olimjon.


    Direktorimiz Dada­xon aka bundan ikki oylarcha burun yordamchi xo‘jalik tashkil qilish tashabbusi bilan chiqqandi. Endi bir narsani bil­masa, rahbar bo‘lmaydi, bir narsani boshla­maydi, deb fikrlarini ma’qul­lagandik. O’qituv­chilar­dan, o‘quvchilardan oz-ozdan pul to‘pladik. Dadaxon akaning o‘zlari borib ikki bosh qo‘y, to‘rtta qo‘zichog‘i bilan olib keldi, yordamchi xo‘jalik tashkil bo‘ldi.


    E, boboy bularni qayoqdan ham bilsin! U yordamchi xo‘jalikning taqdimot marosimi — «yuvdi-yuv­di»­­si kuni qorovul sifa­tida ish boshlagandi.


    Olimjon ana shu yor­dam­chi xo‘jaligimizdagi qo‘ylarni nazarda tutib, gap qilgandi, biz uning gapini ma’­qullab, «To‘g‘­ri, to‘g‘­ri», dedik, bosh qi­mir­latdik.


    — Buning otini, — Olim­jon har so‘zini ur­g‘ulab davom etdi, — tash­machilik, o‘g‘ir­lik, deydilar, boboy!


    Soli buvaning ku­lib turgan yuzi joyi­da qotdi. Olimjonga xo‘m­rayib tikildi. So‘ng:


    — Hali senlar to‘g‘ri-yu, men o‘g‘ri, muttaham, tash­ma­­chi bo‘lib qoldimmi? E, o‘r­guldim senlardan! Makta­bing­ni yelkamning chuquri ko‘rsin! Ishlamaganim bo‘l­sin, ketdim! — dedi-da, aravasidagi o‘tni oldi­mizga ag‘darib, shartta orti­ga burilib, bizdan uzoqlashdi.


    — Ketsa, ketib o‘lsin, — dedik o‘rinbosarimizni qo‘llab-quvvatlab. — Qishloqda qorovul bo‘laman deb yurganlar son mingta.


    Ammo buva yordamchi xo‘jaligimiz — qo‘yxona tomon yur­di. Uning eshigini ochib, ichkarga kirdi. Keyin... Qo‘ylar­ni oldiga solib haydagancha ishdan... keta boshladi!


    Angrayib qoldik. Albatta, Olimjon rahbarligida uning yo‘lini to‘sib:


    — Bu nima qilganingiz? Qo‘ylarni qayoqqa olib ketyapsiz? Nima haqingiz bor? — dedik.


    Ammo miyasini yegan chol, savollarimizga javob berish o‘rniga:


    — Qoch! Yo‘limni to‘sma! Senlar to‘g‘ri, men o‘g‘ri! — deya qo‘lidagi xipchin bilan solib qolishiga sal qoldi.


    Soli buva ketdi. Qo‘y-qo‘zilarni oldiga solib haydagancha ishdan ketdi!


    Biz esa yelka qisib, lab burib, o‘z taajjubimizni bir-birimiz bilan o‘rtoqlasha ketdik.


    Eng ajablanarlisi, tumandagi yig‘ilishdan qaytgan direktorimiz Dadaxon aka voqeani eshitib, bir so‘z demadi. Boshi bilan imo qilib, Olimjonni xonasiga boshlab kirib ketdi. Ular o‘rtasida qanday gaplar o‘tgan, bizga qorong‘u. Ammo muammoning o‘ta zukkolik va tadbirkorlik bilan hal etilganiga ertasiga hammamiz guvoh bo‘ldik: ikki bosh qo‘y, to‘rtta qo‘zichoq, ranglari boshqacharoq bo‘lsa-da, yordamchi xo‘jaligimiz binosida kavsh qaytarib turardi, tepalarida yangi qorovulimiz bilan.


    


    

  


  
    O’G’RILARU TO’G’RILAR


    


    Choyxonada tarqalgan xabardan hamma han­gu-mang bo‘lib qoldi: «Qo‘shni qishloqqa viloyatdan vakillar kelibdi. Uyma-uy yurib elektrdan foy­dalanishning ahvolini tekshirishibdi». Albatta:


    — Ie! Shu kam edi! Obbo! — dedi ko‘pchilik.


    Biri-biridan qiziq xabarlar aytilgan sayin, xitoblar ham rang-baranglashib bordi.


    — Tekshiruvchilar kirsa, Egamnazar «un»ning te­gir­moni gurillarmishu, ammo elektr hisoblagichi pi­nak buz­may turganmish. Obdon kovlashtirishsa, Egam­nazar tegir­moniga hisoblagichni aylanib o‘tadigan sim ulab olgan ekan.


    — Voy, muttaham-ey! O’n kilo bug‘doydan bir kilo un olib qolishni biladi-yu, davlat bilan to‘g‘ri hisob-kitob qilishni bilmas ekan-da!


    — Usta Niyozmatning arra-yu randalari tunu kun elektr bilan tirik. Ammo vakillar hisoblab ko‘rishsa, elektrdan Niyozmat emas, davlat qarzdor bo‘lib chiqibdi. Niyozmat tushmagur har kuni hisoblagichini ortga qaytarib qo‘yishni kanda qilmas, kecha nafsi hakalak otib, ikki kunligini ortga qaytarib qo‘ygan ekan!


    — Usta emas, ustamon bo‘lib ketgan ekan-da! Voy, o‘g‘ri-ey! Eshik-deraza yasab foydasini ko‘rganingdan keyin, elektrning pulini to‘lab qo‘ymaysanmi, xumpar!


    — Vakillar Sobir domlanikida hayratdan yoqa ushlashibdi: hamma elektr asboblari xizmatda emish! Uyidagi jamiki chiroqlar, hatto dazmollar, yoz bo‘lsa-da, elektr pechkalargacha yoqib qo‘yilganmish. Kir ma­shina-yu sovitgichlar ishlab turganmish. Ammo ularda yuvish uchun kir yoki sovutish uchun masalliq yo‘q emish! Chelaklarda, choynaklardan suvlar qaynab yotganmish. Lekin domlaning o‘g‘li choy damlash o‘rniga, ularni to‘kib tashlab, qayta sovuq suv quyib, yana qaynatayot­ganmish. Elektr hisoblagich esa, vizillab ishlayotgan­mish... Faqat teskarisiga!


    — Oliy ma’lumotli, tushungan odamning qilgan ishini qaranglar-a! Bekorga domlaning aytganini qil, qilganini qilma, deyishmaydi-da. Qip-qizil zarar­kunanda ekan-ku!


    — Hammasini jarimaga tortishibdi. Ba’zilarining ishini sudga oshiramiz deyishibdi. Tuman elektr idorasida ishlaydigan bitta-ikkita chaqqon o‘rtaga tushib, murosai-madoraga keltirmoqchi bo‘libdi. Vakillar, «Bunaqa buzg‘unchiliklarning o‘rgatuvchisi, rahbari, rahnomosi — sensanlar! Senlarga atalgan jazolarimiz ham bor!» deb ularni oldilariga solib quvlashibdi.


    Odamlar tarqala boshlashdi. Ayniqsa, «Muttaham! O’g‘ri! Zararkunanda!» deb eng yuqori pardalarda xitob qilganlar, birinchilar qatorida uylari tomon yurishdi.


    Hajviyaga shu yerda nuqta qo‘ygandim, ammo asosiy hangoma keyin bo‘libdi. Rasul aka uni zavq-shavqqa to‘lib hikoya qilib berdi.


    — Menam, sen aytgan xi­tob­chilar safida bo‘l­ma­sam-da, shum xa­bar­ni eshitgach, uyga qarab yo‘l oldim. To‘g‘­ri, o‘g‘rincha sim o‘t­kaz­­magan­man, hi­sob­lagichni tes­kari aylan­ti­radigan odatim ham yo‘q. Elektr pulini vaq­ti­da to‘layman dey­man, ammo uch oy­dan buyon ishlab qo‘y­gan oyligimni ololmayman. Hi­soblagich bo‘lsa, bundan bexabar aylanib yotibdi. Buni tekshiruvchilarga tushuntirib bo‘l­ma­sa. Nima qilish kerak? «Qarzin­giz bor ekan, pu­li­ni to‘lab qo‘­ying!» deb kelgan inspek­tor­ning cho‘ntagiga bir-ikki so‘m tiqib moslama qo‘ydi­rib oldim. Uni qo‘ysangiz hisob­lagich ishlashdan to‘xtaydi, lekin chiroq yoniq tura­veradi.


    Uyga kelsam, hovlida sokinlik: bolalar maktabda, itim so‘ri ostida pashsha qo‘rish, xotin esa uning us­ti­da xamir qorish bilan band.


    Shitob bilan borib, elektr hisoblagichga yopish­ganimni ko‘rib:


    — Ha, tinchlik­mi? — deb so‘radi xotinboy.


    Moslamani olib, cho‘ntakka yashirdim­­­­-da, uning tepasida paydo bo‘ldim.


    — Xamiringni ichkarida qori! — dedim har so‘zim­ni ta’kidlab. Xotin xamir yuqi qo‘li­ning orqasi bilan iyagini qashlab, savol nazari bi­lan qaragandi, davom etdim. — Viloyat­dan kel­ib elektrni tekshirib yurish­gan­mish. Tanish-bi­lish, oshna-og‘ayni degan narsalarga qarashmayapti ekan. Qarzimiz ko‘p, chiroqni uzishadi. Shunga, Odam atosi chaqirib kelsa ham, ovoz berma! Hech kim yo‘q ekan, deb uyga kirishmaydi.


    Xotinboyning «bo‘pti»sidan ko‘nglim to‘lib, ko‘cha to­mon yurdim. Darvozadan shunday o‘tganimni bilaman, qo‘sh­nining uyidan chiqayotgan ikki begona yigitga ko‘zim tush­di. Nima qilish kerak? Shart ortimga o‘girildim: o‘z darvozamga yuzma-yuz bo‘ldim. Ortimdan kelayotgan yigitlarning qadam tovushini bir-ikki sanagan bo‘l­dim-da, ovozni baralla qo‘yib, uyimni chaqira ketdim:


    — Rasuljon aka! Ho­­­-ov, Rasuljon aka!


    Yigitlarning ortimda turganini sezib, tovu­shimni ko‘tardim:


    — Rasuljon aka-a-a! Ho-o-ov, Rasuljon aka-a-a!


    — Ovoz berish­ma­yap­timi? — papka qo‘ltiqlagan yigit yonimga keldi.


    — Uyida hech kim yo‘q shekilli, — javob qildim pinak buz­may.


    — Sal ichkariroqqa kirib chaqiraylik, — ikkinchi yigit darvozadan o‘tmoqchi bo‘ldi.


    — Hay, hay, hay! Iti bor! — dedim uning bilagidan tutib.


    Shu paytda so‘rining tagida cho‘zilib yotgan Bo‘ri­bo­sa­rimning eshikdan chiqishi­ni, yo bir boragina «Vov!» deb qo‘yishini shunday istadim, shunday is­ta­dim, qo‘ya­verasiz! Otini aytib chaqiray de­sam, sharmanda bo‘­la­­man. Nima qi­lish kerak? Kal­lam­dan aylanay, darrov ma’nili bir yo‘l-yo‘riq ishlab chiqardi. Yigitni or­tim­ga surib, avvaliga:


    — Iti eshakday keladi, kirsangiz yeydi! — dedim. So‘ng darvozaga qarab, — Oti Bo‘ribosa-a-a-ar! — deb baqirdim.


    Yigitlar xiylamni sezdimikan, degandim, yo‘q. Eshik­dan otilib chiqqan Bo‘ribosarjonimdan qochishni bosh­lab yuborishdi. Ularning orqasidan menam chop­dim, ortimizdan Bo‘ribosarjon! Xo‘jayinning o‘ynash­gi­si keldi deb o‘yladimi, irg‘ishlab-irg‘ishlab chopadi, joni­vor! O’zim ham bir chopish qildim, yigitlar ortim­da qoldi. Shunday o‘girilsam, ikkovining tili osilib qolibdi, ammo chopishdan zarracha to‘xtashgani yo‘q. Papkalari qo‘ltiqlaridan tushib, qog‘ozlari sochilib ketdiyam, parvo qilmay yugurishda davom etishdi. Lekin choyxona oldiga kelganda Bo‘ribosar yigitlarni ham, meni ham quvib oldinga o‘tib ketdi! Yigitlar yelkalaridan nafas olishib, og‘iz va ko‘z­larini bor bo‘yicha ochgancha joylarida qotib qoldi. Bo‘ribosarginam esa, poygada g‘olib chiqqan soqovday, dumini likillatgancha, chorrahani gir aylanib, cho­pishni boshladi.


    


    

  


  
    HO’KIZ MEHMONLAR


    


    Mashinam svechasini ho‘llaydigan odat chi­qardi. Svechalarni olib, tozalab, qaytarib o‘rniga qo‘yib tursam, No‘‘mon aka kelib qoldi.


    Odam mavjudod olamining sarvari hisoblandi. Shu boisdan bo‘lsa kerak uning asli-naslida hayvoniy xislatlardan ayrimlari saqlangan. Mol, qo‘y, eshak, ilon, tulki, cho‘chqa va hokazo laqablarning ishlati­lishi buning yorqin isboti!


    Nima deyotgandim?


    Ha, mashinani kovlab tursam, No‘‘mon aka kelib qoldi. U kishini «ho‘kiz» deb atashadi. Balki bunga ikkinchi piyoladan keyin hali bog‘dan, hali tog‘dan og‘ziga kelganini gapirib, miyani achitib yuborishi, to‘ntarilgan shishalar safi ortgan sayin u kishining hayvoniy xislatlari namoyon bo‘lib, qutirgan ho‘kizday ulfatlarini tepishi, tishlashi, suzishi sababdir.


    Nima deyotgandim?


    Ha, mashinani kovlab tursam, ana shu No‘‘mon ho‘kiz aka kelib qoldi.


    — Mashinangni yurgaz! — dedi u. — Qizim to‘y qilyapti. Ho‘kizni olib borib, to‘n kiyib, belbog‘ bog‘lab, ziyofatning quyug‘ini yeb kelamiz.


    Eng yomon ko‘rganim mana shunaqa, rulda boradigan ziyofat! Icholmaysan. Ichmaganingdan keyin qatlamani quymoqqa o‘rab, asalga botirib ye — bari bir joyiga tushmaydi. Uning ustiga menga xotinimning sog‘lig‘i kerak. Kechagi kuni ana shunaqa quruq ziyofatdan kelib, shunday yoniga yotsam, xotin voy-voylagancha, sakrab o‘rni­dan turib ketdi. «O’l, eringni ham tanimay qol­ding­mi?» dedim hayron bo‘lib. «Voy, sizmidingiz? Og‘zingizdan aroqning hidi kelmaganiga sizni begona erkak deb o‘ylabman!» deydi. Quruq ziyofatga borib, ich­may kelib, xotinboyni yurak o‘ynog‘i qilib qo‘ysam yaxshimi?


    Nima deyotgandim?


    Ha, mashinani kovlab tursam, No‘‘mon ho‘kiz, «Qi­zimning to‘yiga ho‘kiz olib borib, ho‘kiz mehmon bo‘lib qaytamiz», deb kelib qoldi. Bahona xaltamni obdon kovlash­tirib, suyagi butunroq bahona topol­madim. Xullas, mashinaga ho‘kizni ortdik. Boshqalar Jo‘ravoy­ning «Jiguli»siga o‘tirdi. Ta’ziyaga odam aytish, fo­ti­haga, kasalxonaga borib kelish bo‘lsa, Jo‘ravoyning yo benzini bo‘lmaydi, yo biror muruvvati ishlamay qoladi. Ammo to‘y, ziyofat desalar uchadi. Mashina­sining xujjatlari, Jo‘ravoyning esa, haydov­chilik guvohnomasi yo‘q. To‘kin dasturxon bo‘lgach, Jo‘ra­voy qa­yoq­dagi bahonalarni ro‘kach qilarmidi!? «Temir­ning ham pirlari bo‘ladi. Qo‘ni-qo‘shnining hojatini chi­qar­masangiz, pirlarning jahli chiqadi, mashinada ke­ta­yotib bir baloga yo‘liqasiz!» deb ham qo‘yadi Jo‘ra­voyi tushmagur o‘zini oqlab.


    Nima deyotgandim?


    Ha, ho‘kizni mashinamga ortdik. No‘‘mon aka biqi­nim­dan joy oldi, yo‘lga tushdik.


    — Qo‘rqmay ichavarasan, yaqin joy-ku, — dedi No‘‘mon aka osilgan qovoq-tumshug‘imga qarab.


    Sal ko‘nglim yorishdi. To‘yxonaga borgach esa, mezbon­larning gap-so‘zlaridan yayrab ketdim:


    — Kelinglar, kelinglar, ho‘kiz... mehmonlar!


    — Bir yo‘la poda bo‘lib kelibsizlar-da, xush ko‘rdik.


    — Eng katta ho‘kiz... mehmon yuqoriga o‘tsin!


    — Tortinmasdan olishib o‘tiringlar, ho‘kiz... mehmon akalar, bu noz-ne’matlarning hammasi sizlarga atalgan.


    Zimdan No‘mon akaga qarasam, achchiqlanish o‘rniga lab-lunjini yig‘ishtirolmay, kulib turibdi. Rosa yedik, ichdik, sarpolar kiydik... Bir qop go‘shtga aylan­gan bosh ho‘kiz mehmon — No‘‘mon akani kabinaga yuk­lab berishdi, ortga qaytdik. Menam ichganmanu, ammo yo‘lni ko‘rib turibman. Birorta gai-pai to‘xtatmasa bas, uyga yetib olaman.


    Mashina chayqaladi, unga qo‘shilib ho‘kiz akamlar ham. Hayolimda bu ho‘kizni qanday yo‘llar bilan kabinadan tushirib olishu, uyiga kiritib qo‘yish: orqalasam — ko‘tarolmayman, yumalatsam bu bochka emas, ho‘kiz.


    Nima deyotgandim?


    Ha, kallada mingta xayol, yo‘lda ketyapmiz. Avvaliga qizil kaltak, ke­yin qo‘l, oxi­ri­da for­mada turgan uning egasi ko‘rindi. Yoni­da mashi­na­si ham bor. Uff! o‘iyq! To‘xtadim. No‘‘­mon aka­ning peshanasi oynaga tegdi.


    — Nimaga to‘xtading, hayda! — dedi u ko‘zini bir ochib, bir yumarkan.


    — Ichaver, ichaver, dedingiz mana oqibat: GAI to‘sdi.


    Gapim javobsiz qoldi: aka uyquni qolgan joyidan davom ettirishga kirishdi. Yurakdan chiqarib uffni tortgancha, mashinadan tushdim.


    — Aka, tros bormi? — yuzlari gul-gul yashnab kela­yotgan na­zo­ratchi so‘radi.


    — Tros?.. — nazorat­chi­ning xush­muo­ma­laligidan dov­dirab qoldim. Kalov­lanib bortga chiqdim. Kal­lamdan aylanay, ho‘kiz so‘yilgach, arqonini mashinaga tashlab qo‘ygandim. Nazoratchiga uzatdim.


    — E, arqon bo‘lsayam pishiqqina ekan, — dedi nazo­ratchi uni siltab.


    — Ho‘kizniki! — deb qo‘ydim kabina tomonga ishora qilib.


    — Mayli, mayli, bo‘laveradi, — nazoratchi qo‘li ko‘ksida iltimos ohangida davom etdi. — Mashinaning mo­tori suv qo‘yib yubordi, ustaxonagacha sudrab ketsangiz.


    Voqealarning bunday rivojidan boshim osmonga yetdi. o‘ayratim jo‘shib, zumda mashinalarni bir-biriga bog‘ladim.


    — Ammo sekinroq yurasiz-da, — nazoratchi qo‘li ko‘ksida ogohlantirdi.


    — O’nda yuraman, beshda yuraman, nolda yura­man, — javob qil­dim me­nam o‘sha ho­latda.


    Eshigini qarsillatib yopgandim, No‘‘mon aka seskanib ko‘zini ochdi.


    — Keldikmi? — so‘radi u tushishga chog‘lanib.


    — Endi ketyapmiz.


    — Unda hayda! — dedilar qo‘llarini oldinga ishora qilib. Uyqu sal o‘zlariga keltirib qo‘yganmi, meni alqay ketdi. — Zo‘r bolasan! Seni yaxshi ko‘raman. Ke, bir o‘pib qo‘yay.


    Ruxsatimni kutmasdan, o‘ng yuzimdan cho‘lpillatib o‘pdi.


    — O-o-o! Asalsan, asal! — dedi labini kafti bilan artib. — Ammo ziyofat ham zo‘r bo‘ldi-da! Qudamga gap yo‘q, o‘g‘il bola, nima deding?


    — Bo‘ladi, — javob qil­dim beparvo.


    — Oltita qudam bor, — aka davom et­di. — Katta­si­ni bila­san, Yo‘ldosh so‘pi. Odam­mas. Ellik yil kechasi-yu kunduzi nomoz o‘qigani, sakson sakkiz marta xojiga borib kelgani bilan gunohlarini yuvolmaydi. Uning gunohlari million qavat bo‘lib ketgan. Meni bitta aybim bor — ichaman, nima bo‘pti? Ichaman, ichaman, to‘ldirib-to‘ldirib ichaman! Ichaman, ichaman, bostirib-bostirib ichaman!


    Aka oxirgi gaplarini kuyga solib, xonish qilib yubordi. Birdan:


    — Nima deyotgandim? — deya qo‘qqis savol tashladi.


    — Oltita qudam bor...


    — Ha, oltita qudam bor, — aka og‘zimdan gapimni ilib ketdi. — Kattasini aytdim — ablah! Qolgan­lari... Ularam bo‘lmaydi. Ammo bugun to‘y qilayotgan qudamga gap yo‘q. Qaerda uchrab qolsa, yarimta ichirmaguncha qo‘ymaydi... Fozilxo‘janing do‘koni oldida Olim qiziq ikkovimiz endi uchtani bo‘shatib tursak, Yetovqo‘zi kelib qoldi. Yetovqo‘zi ichmaydi-yu, ammo qo‘li ochiq bola... Rahmatjon darrov bittani olib chiqdi. Pamildori sotib kelayotgan ekan... Shunday uyning oldiga kelib mashinadan tushdim. Qarasam, piyoz bozorida yuribman... Bu sigiring necha pul turadi, dedim. Yolg‘on gapirmadim men... Pul qistiryapman bo‘lmasa. O’yinchiga ham, ashu­lachisiga ham besh yuzta­likdan qistirib qo‘ydim. Olim­jon bir piyoli ichdi-yu, o‘chib qoldi. Ka­sal­ning o‘zi yo‘q bo‘l­gan­dan ke­yin uni tepa­si­da uch kun o‘ti­rarmidim, somsani stoliga qo‘ydimu, ortimga qaytdim. To‘g‘rimi axir? Nima deyotgandim?..


    Gapni oltita qudasiga bur­sam­mi yo ziyo­fat­ga deb an­­dak o‘yga cho‘mibman. Or­timdan mashi­na­ning bosib-bosib chalgan sig­nali eshi­­tildi.


    — O’taver­maysanmi, kayf­ni uchirmasdan! — No‘‘mon aka qo‘li bilan o‘t-o‘t deganday ishora qildi.


    Oynadan qarasam, melisaning mashinasi!


    — Seni quvyapti, bos! — No‘‘mon akaning kayfi qayoqqa uchdi bilmadim, menga buyruq qila ketdi. — Boriga bos! Yetib olsa, ichvolgansan, pravang qulog‘ini ushlab ketadi, bos! — Orqaga yuzlanib, bosh chay­qarkan, gapini davom ettirdi. — Voy, ablahey, to‘xta deb chirog‘ini o‘chirib yoqyapti, signal chalyapti, bo‘shashma, bos!


    Oynadan orqaga qarasam, haqiqatan melisa mashi­nasi quvyapti. O’ngga burilsam o‘ngga buriladi, chapga yursam chapga. o‘alatiligi tezlasam tezlaydi, sekin­lasam sekinlaydi. Ustiga ustak, No‘‘mon aka ayt­ganday, «To‘xta! To‘xta!» deganday chirog‘ini o‘chib-yoqadimiey, signal chaladimiey, kaltagini oynadan chiqarib siltaydimiey!..


    — Anovi terakning oldidan chapga buril! — No‘‘mon aka tor ko‘chaga imladi. — Sen burilasan, ammo u yo terakka uriladi, yo burilolmay o‘tib ketadi, quti­lamiz.


    Buyrug‘ini so‘zsiz ado etdim. Aytganiday, melisa ortimizdan burildi-yu mashinasi terakka ro‘baro‘ bo‘ldi. Mashina unga zarb bilan urildi, orqasi bir ko‘tarilib tushdi va taqqa to‘xtadi. Militsioner kabinadan o‘qday otilib chiqib, jahl bilan kaltagini siltab yana, «To‘xta! To‘xta!» ishorasini qila ketdi. To‘xtab esimizni yebmizmi!


    Aka-uka shodon qo‘l tashlashib, yo‘limizda davom etdik. GAIdan eson-omon qutilganimizni qaerda yuvish maslasini muhokama qilishga kirishdik.


    Ha, aytgancha, o‘zi nima deyatgandim?


    


    

  


  
    ALIJONMI, VALIJON?


    


    Ismim — Alijon. Qurilish boshlig‘ining haydov­chisiman. Bir kuni xo‘jayin, «Toshkentga boramiz», deb qoldi. Azonda soqollarni olib, shimlarni dazmol­latib, yangi do‘ppilarni kiyib shaharbop bo‘lib, uydan chiqsam, mashinam oldida bir kishi turibdi. Yoshi elliklarda. Gavdasi qovun solingan qopga, yuzi ko‘p­chib pishgan nonga o‘xshaydi.


    — Assalomu alaykum, Valijon aka, — dedi qo‘shqo‘l­lab so‘rashib.— Yaxshi ketib qolmagan ekansiz, — u av­tomatday tarillab gapira ketdi. — Uchuylikman. Siz bizga yaqinda ishga borgansiz, meni tanimaysiz. Ammo ekkan piyozim haqida eshitgan bo‘lsangiz ke­rak: xo‘jayin­lar o‘r­ta­sida ta­lash bo‘­lib ketgani biz­ga qarashli edi. O’zi­yam kosaday-kosa­day piyoz bo‘l­gandi-da. Endi shu piyoz­ning o‘rniga sab­zi eksam, deb kelgan­dim.


    — Qanaqa odamsiz, men...


    — Yaxshilikni unut­may­­digan odamman, — u gapimni ilib ketdi. — Siz qilgan yaxshilik ham yerda qolib ketmaydi, yo‘q demang, jon Valijon aka! Xudo bera­ridan qismasa, kuzda xursand qilaman.


    Xo‘jayin uyida meni kutib turibdi, buning gapi tugamaydi, tushun­tir­gani qo‘ymaydi.


    — Sabzi ekmoq­chi­misiz? Men Va­li­jon bo‘ladi­gan bo‘lsam, eka­ve­ring-e! — de­dim jahl bi­lan.


    — Rahmat, Vali­jon aka, rahmat, — deya yuzlari ko‘pchigan akam meni kuza­tib qoldi.


    Toshkentda uch-to‘rt kun yur­dik. Qaytib kel­sam, eshi­gim og‘zida «akam» turibdi.


    — Yaxshi borib keldingizmi? — u qo‘llari ko‘ksida davom etdi. — Ikki kundan buyon kelaman, «Toshkentga ketgan», deyishadi... Aytganingizday qilib, piyozning o‘rnini haydatib, ekishga tayyorlab qo‘ygandim. E, bitta Valijon degan adashingiz bor ekan, «Ekmaysan!» deb oyoq tirab turib olsa... «Hov, o‘zlari aytgan!» desam ham unamaydi. Shunga bir og‘iz tayinlab qo‘ymasangiz bo‘lmaydi, Valijon aka.


    — Ekaman ekan, xo‘jayin aytdi deng! — dedim kulgimni arang bosib.


    — Bir gektar yerga sabzi ekadi, deb ikki enlikkina xat yozib bersangiz...


    — E, bir gek­tar yerga ham qog‘oz­mi! Ekave­ring borib! — deya qo‘l siltab, uyga kirib ket­dim.


    Bu voqea esim­dan ham chiqib ketgan ekan. Kech kuzda tomga g‘o‘za­poya bosayot­sam, sabzi ortgan yuk mashinasi kelib to‘xtadi. Kabina­dan «akam» tushdi.


    — Ha, tinchlikmi? — so‘radim tomda turib.


    — Ulushingizni olib kelgandim, — deb javob qildi u qo‘li bilan mashinaga ishora qilib.


    — Shoshmang! — dedim-da, tomdan tushib, ko‘chaga qarab yurdim. Afsus kechikib­man. Mashina sab­zini eshigim og‘­ziga ag‘darib, jo‘­nab qolibdi.


    Bola-chaqa bi­lan sabzini uyga tashiyotsak, qo‘sh­nim — Uchuyning agronomi Vali­jon kelib qoldi.


    — Ha, Ali, sabzi ekkanmiding? — deb u beparvo so‘radi-da, javobimni ham kutmay, uyiga kirib ketdi.


    Sabzidan qoplab uyiga olib kirib berdim — Valijon bo‘lgani uchun.


    


    

  


  
    TABIB


    


    «Nosir buva o‘rikdan yiqilib tushibdi», de­gan gap juda tez tarqaldi. Qo‘ni-qo‘shnilar, o‘g‘il-qiz­lari, boringki, jamiki qarindosh-urug‘lari to‘plandi.


    Nosir buva yetmishga kirgandi. Uni ustiga o‘rikdan ham yiqilib tushdi. Bu yog‘i ma’lum-da.


    Erkaklar bir-birlariga ma’noli bosh chayqashni, xotinlar motamda kiyiladigan ust-boshlarini hozirlashni boshlashdi. Busiz mumkin emas-da. Axir ota yetmishga kirgan. O’rikdan ham yiqildi. So‘rida inqillashni ham ja o‘rniga qo‘ymoqda. Endi bu yog‘i...


    Faqat kampiri — Chaman xola beparvo. Qarib miyasi suyulib qolgan-da, shu pallada sigirining kanasini terish bilan ovora! Eshikdan o‘rtanchi o‘g‘li — Akramjon kirgandagina u sal sergaklanib, jilmayganicha bo­shini sarak-sarak qilib qo‘ydi.


    — Ota, ota, tuzukmisiz? — Akaramjon otasining tepasiga borib so‘radi.


    — Ihi! Ihi! Ihi! A-a-akram, s-s-senmisan? — be­mor ko‘zini xiyol ochdi.


    — Menman, ota, men­man!


    — Rozi bo‘lasan endi, — deb ota vi­dolash­ganday ko‘­zini yumdi.


    — E, qayoqdagi gap­lar bilan odam­ni qo‘rqit­mang! — Akram­jon qo‘l sil­tadi. — O’rikdan yi­qil­ganlar­ning ham­ma­­si o‘laversa — bu dunyoda odam qolmasdi!


    — Sen oldin men yiqil­gan joyni ko‘rgin! — ota­ning ovo­zi zardali, shu bilan birga dadilroq yangradi. Hatto qo‘li bilan o‘rikka imladi. — Hov, ayridan yiqildim.


    — E, u ayri nima bo‘libdi! — o‘g‘il o‘rik tomon yurib, shartta ayriga chiqdi. — Shu yerdan yiqildingizmi?


    — Ha, ha.


    — Bu yerdan yiqilgan odam o‘lmaydi.


    — O’ladi!


    — O’ladimi? Bo‘l­masa menam o‘zimni shu yer­dan tashlayman, o‘laman, birga­la­shib ketamiz! Ma­na, qarab turing! — deb Akramjon o‘zi­ni tashlamoqchi bo‘ldi.


    — Hay-hay-hay! — Nosir buvaga qaydan g‘ay­rat topdi, o‘mganini ko‘­ta­rib, qo‘l siltay ketdi. — O’lmaydikan, o‘lmaydikan! Tashlama! Mana, men o‘lmadim-ku!


    — O’lmasa ham et-beti lat yeydi, o‘n-o‘n besh kun oh-voh qilib, ko‘rgani kelganlarning tekin ovqatini yeb maza qilib yotadi! Menam bekorchiman, ota, hasrat­lashib yotamiz. Qarab turing!


    — Yo‘-yo‘-yo‘q! Lat ham yemas ekan, mana! — bemor o‘rnidan dast turib ketdi. — Qara, hammayog‘im sog‘u salomat. Tush!


    Akramjon o‘rikdan tushdi. Qo‘ni-qo‘shnilar, o‘g‘il-qizlar, qarindoshlar qo‘l siltashib jo‘nashdi. Chaman xolaning qo‘li esa, Akramjonning yelkasiga kelib tushdi.


    Akram, yaxshiyam sen borsan, bolam. Bilardim, otang o‘lmasdi. Ammo oh-voh qilib yotib olardim, uch oy kasal boqardim.


    


    

  


  
    MALOMAT


    


    «Go‘rda yotibmanmikin?»


    Ko‘zini ochib, Soli piyonning kallasiga kelgan bi­rin­chi savol shu bo‘ldi. Atrof zim-ziyo — yilt etgan chiroq yo‘q. Nafas olib bo‘lmaydi, demak, tirqish ham yo‘q. Ammo go‘rda muzlashi kerak edi, isib ketyapti-yu! Ostida ham quruq tuproq emas, to‘shak! Ustida esa... Siy­palab ko‘rib, uniyam ko‘rpaligiga ishonch hosil qil­di. Ko‘rpa bo‘lgandayam zilday og‘ir ko‘rpa! Yo katta hur­mat-e’tibor ko‘rsatishib, ko‘rpa-to‘shak bilan ko‘mish­dimikan? Balki xotini yana biror yoqqa sang‘ib ketib qolma­sin deb, ko‘rpaga o‘rab, ustiga traktorni bosti­rib qo‘ydimikan?


    Bosh og‘rig‘ining ma’lumot­lariga qaraganda kecha to‘y­da bo‘lgani aniq. Ha, Nosir bo‘qoq o‘g‘li­ni uylantir­gandi. Nahorgi oshdayoq to­moq qichig‘ini qondi­rish­ni boshladi. Xotin oshi, bazmlar ham quruq o‘tmadi. Keyin, bu orada og‘ilga kirib, yumshoqqina somon us­ti­da «reklamnaya pauza» ham qilib chiqdi. Kelin kelib, to‘y yarim bo‘lganda yana davrada paydo bo‘ldi. Hamma o‘zi bilan o‘zi ovora bo‘lib qolgan... Yiqilgan shisha­dan, ag‘nagan mast ko‘p! Yosh-da, bolasi tushmagurlar, xomlik qilishgan.


    «Shisha tomdi»ni tugal­lab, «stakan siqti»ni endi bosh­lagandi, chiroq qur­g‘ur o‘chib turib­di-da! It egasi­­ni, mushuk xolasini ta­ni­maydigan to‘palon bosh­­landi. Eng alam qila­­di­­gani, endi kelin-kuyov stoliga nav­bat kel­gan­di! Ke­lin­ning oldi­dagi qadahni olib, kuyov­ni­­kiga ag‘darayotgan­di, yo ustidan stol bosib tushdi, yo u stol­ning ustidan bosib tushdi. Emakladi, turtindi, su­rin­di, keyin... Aniq eslolmaydi. Yodida qolgani, qulog‘i ostida ikkita kampirning shang‘illagani:


    — Yaxshi bo‘ldi, yoshlar tezroq biri-birining quchog‘iga kiradi.


    — Suyulmasdan ko‘rpalarni tez-tez soling, hali za­mon kelin-kuyov kelib qoladi!


    Kimdir ustiga ko‘rpa tashladi. Keyin yana, yana, yana... Sovqotib qolmasin deyish­dimi, yetti qavat tashlashdi-yov o‘zi­yam! «Qanday mehribon odamlar bor-a dunyoda!» deb yotib pinakka ketib qolibdi. Uyg‘onsa bu ahvol!


    «Nahotki!..» Soli piyon kallasiga kelgan fikrdan seskanib ketdi.


    Tepada ... Ha, yetti qavat ko‘rpaning ustida... Kuyovbola xira sham yorug‘ida yolg‘on va’dalar bilan kelinning boshini, pastda esa, «O’lib qolmay, chiqishga urinib ko‘rsammikan?» degan fikrlar Soli piyonning boshini aylantira boshladi.


    — Qimirlayapti! — dedi tepada kuyovbola bir ses­kanib.


    — Hazillashmang! — kelin nozlanib kuyovni quchdi.


    — Ye...e...er qimirlayapti!!! — kuyov sakrab o‘rnidan turib eshik tomon otildi.


    Kelinning qo‘lida esdalik bo‘lib uning kichik shimi qoldi.


    Soli piyon «do‘zax»dan chiqib kelganda... Tepadagi «jan­nat»da... Kelin bola shimchani g‘ijimlagancha, yarim yalang‘och holda, shamning shunday ostida, og‘zini ochgancha qotib o‘tirardi. Birovning hasmi deb tuzukroq qaramadi ham!


    Aylanma ko‘chaga yetganda, bir yalang‘och yigit o‘qday uchib, yonidan o‘tdi.


    — Qimirlayapti! Qimirlayapti! — deb hayqirganicha ko‘zdan g‘oyib bo‘ldi.


    Bor gap shu. Elek­­­trosetdagi «bo‘m-­bo‘m»lar, «To‘ydan to‘yona kelmadi», deyishib chiroqni o‘chirib qo‘yishgan, kamiga befarosat kampir­lar uning ustiga chimildiq barpo qilishgan bo‘lsa, unda nima ayb!?


    O’zi aytarli katta falokat bo‘l­gani yo‘q: kelin duduq, kuyov «da­rang!» degan ovoz eshitsa xushidan ketib qola­digan bo‘lib qoldi, xolos! Yuragi yori­lib o‘lib qolgani yo‘q-ku! Shugina nar­saga, «Hammasiga sen kasofat aybdorsan!» deyishib Soli piyonga malomat qilishgani ortiqcha!


    

  


  
    CHAQAQISHLOQ HANGOMALARI


    


    Hikoyachi haqida hikoya


    


    Askiyachi birodarlarimiz Bahodir Shokirov hamda Mansurjon Oxunovlar bilan Jizzaxga bordik. Ja-a zo‘r kontsertlar o‘tkazdik. Kontsertdan keyin mehmonxonada dam oladigan bo‘ldik. Pasportlarimizni mehmonxona xodimasining oldiga tashlab:


    Uchchovimizga bitta xona bersangiz, — dedim.


    Xodima pasportlarimizni bir-bir varaqlab:


    Uchchovlaringni bitta xonaga qo‘yaolmayman, — dedi qoshlarini chimirib.


    Nega? — baravar savol berdik.


    Bittalaring xotin kishi-yu… Nikoh qog‘ozlaring yo‘q, — deb xodima pasportlarimizni uzatdi.


    Qarasak… Men o‘zimning pasportim qolib, xotinnikini ko‘tarib kelgan ekanman.


    Ana shu o‘ziniki qolib, xotininikini ko‘tarib yuradigan Chaqaqishloqning eng oldi yigiti — hikoyachingiz, Sodiqjon Hasanov biz bo‘lamiz!


    


    Eng go‘zal erkak


    


    Bunisiyam o‘zimiz. Mana men degan rassomlar ham tasdiqlaydi buni. Ishonmasangiz, xalqaro karikaturasi-rassomlar tanlovida o‘ndan ortiq «Oltin medal»ni qo‘lga kiritgan Mahmudjon Eshonqulovdan so‘ranglar.


    Uchrashuvlardagi chiqishlarim Mahmudjonga ja-a ma’qul kelib ketibdi-da. «Sizning sharjingizni chizaman! «Mushtum»da bosamiz!» deb qoldi. «Sharj deganlaringiz qanaqa bo‘ladi?» deya so‘radim. «Rasmingiz o‘zingizga o‘xshaydi-yu, bir-ikkita kulgili detallar qo‘shiladi», javob qildi Mahmudjon. Rozi bo‘ldim. Rassom bolasi tushmagur meni stolga o‘tqazdi. Avareyadan keyin yuzimda paydo bo‘lgan chandiqlarga o‘ng tomonimga o‘tib qaradi, chap tomonimga o‘tib qaradi, iyagimni ko‘tarib qaradi, bo‘ynimni egib qo‘yi-ib qaradi! So‘ng xafsalasi pir bo‘lib dedi:


    — Sizning sharjingizni chizish shart emas ekan. Rasmingizni o‘zini shunday berib yuborsa ham sharj bo‘laverarkan!


    


    Chaqa deganlari qaerda?


    


    Farg‘onada bu savolni bersangiz, chaqaqishloqliklar-ning o‘zlari shunday javob berishadi:


    Uchko‘prikdan Paloxonga qarab yursangiz, yo‘lning bo‘yida ikkita paqir ko‘targan bitta xotin turadi. Ana shu xotindan o‘tib o‘ngga burilsangiz — Chaqa!


    


    «Chaqa» nima uchun Chaqa?


    


    Buning tarixi «Yigirma olti» deganlari bir so‘mu yigirma olti tiyin bo‘lib, do‘konlardan bosilib yotgan davrga borib taqaladi, — chaqalik, o‘zi aravaday, ammo ovozi ayollarnikidan ham ingichka Rayim qo‘rqoq tushuntira ketadi. — Rivoyat qilishlaricha, qo‘shni qishloqlik oltita so‘takdan bir so‘m yigirma tiyin chiqibdi-yu, olti tiyinga kelganda oltovining ko‘zi olti tomonga qarab qolibdi. O’zi ular so‘m topib baraka topmaganlardan-da! Shunda bizdan chiqqan boyvachcha oltoviga mag‘rur boqib, «Chaqasi bizdan!» deya naqd olti tiyinni so‘riga otgan ekan! Shundan buyon qishlog‘imizning nomi — Chaqa!


    


    Madaniyatning kirib kelishi


    


    Madaniyat qishlog‘imizga to‘-o‘-o‘-g‘ri qo‘shni tumandan kirib kelgan.


    Halim bo‘qoqning o‘g‘li Salim bo‘qoq uylanadigan bo‘lib qoldi. Kelin tomon, ja-a, muruvvatli ekanmi, sarpolar ichiga galstuk ham qo‘shib jo‘natishibdi-da!


    Katta davralarda yurasiz, aka, bog‘lab bering! — deb so‘pi azon aytmasdan Salim bo‘qoq kelib qoldi.


    O’ylab ko‘rsam, galstuklilarning ichida yuravergan ekanmanu, biror marta o‘zim taqib ko‘rmagan ekanman.


    Xo-o-o-v, qishloqning chekkasi rayonda ishlaydigan Husan galstuk bor. Galstugini yechmay uxlaydi deyishadi. O’sha boylashni bilishi mumkin, — dedim-da, Salim bo‘qoqqa kuyovligi hurmati o‘zim yo‘l boshladim.


    Husan galstuk dardimizni eshitgach, chuqur esnadi. So‘ng mayka ustidan taqilgan galstugining uchidan ushlab turib dedi:


    Galstukni sotib olaman, sotuvchiga bog‘lataman. Shu bo‘yi tugini bo‘shab ketgunicha, teshigidan kallamni kiritib-chiqarib yuraveraman!


    Vey, ishonasizlarmi, galstukni ko‘tarib butun qishloqni aylanib chiqdik — bog‘lashni biladigan bitta odam topolmadik! Yaxshiyam qo‘shni tumandan, paxta kultivatsiyasiga yordam bergani kelgan traktorchi bor ekan, o‘sha bog‘lab berdi.


    


    Xotinni xafa qilgan tasma


    


    Muhiddin Darveshov nomidagi teatr-studiyasi tashkil qilingach, biz ishtirokchilar hammamizga biz xil qilib kostyum-shim sotib oldik. Ve-ey, bizga ham yarashar ekan qop-qora kostyum-shimlar, oppoq ko‘ylaklar!.. Tasmasini aytmaysizmi: bog‘i toza charmdan, mushtday, kumishsimon to‘qasi ko‘zni oladi! Uyga bu formada kirib kelganimni ko‘rib, xotin baqa bo‘lib qotib qoldi. Ammo… Qurg‘urni taqayotib tilini teshigiga kiritgandim, «chirq» etib yopilgandi, shu urinaman yechib bo‘lmaydi-da to‘qasini! Xonamga kirvolib, yarim kechagacha urindik, xotin bilan, yechilmaydi, la’nati!


    Xotinning, ham haflasi pir bo‘ldi, ham jahli chiqdi. So‘ng zarda bilan dedi:


    Shuniyam sizga kirib chiqmaydigan — buzug‘ini berishibdi!


    


    Uyimdagi begona erkak


    


    Yangi kostyum-shimlarni kiyib, ertalab ishga ketaman, kechqurun mag‘rur uyga kirib kelaman. Uncha parvo qilmagandim, ammo meni bundayin po‘rim holatda ko‘rmagan hamqishloqlarim ahamiyat berishibdi kostyum-shimimga!


    Loy kechib, makkaga suv qo‘yib, daladan kelayotsam, Abdurayim sassiq choyxona oldida chetga tortdi:


    — Uch-to‘rt kundan buyon qora kostyum-shim kiygan begona erkak uyinga kirib-chiqib yuribdi, xotiningga ehtiyot bo‘l!


    


    Abdulla baqiroq


    


    Qishlog‘imizdan chiqqan eng katta odam — Abdulla baqiroq kolxozda partkom bo‘lib ishlashgan. «Vils» mashinasi bo‘lardi. Makkajo‘xorizorning oldiga keldimi, mashina to‘xtar to‘xtamas undan Abdulla baqiroq otilib tushardi. So‘ng qo‘llarini og‘ziga varonka qilib turib, jo‘xorizorga qarab baqirardi:


    Xo-o-ov, o‘g‘rini ushla! Ushla-a-a, o‘g‘rini!


    Hech kim ko‘rinmaydi-yu!? — dedim.


    Bu baqiriqdan keyin ko‘rinmaganlari ham qochadi-da!


    Bir kuni odatdagicha:


    Ho-o-ov, o‘g‘rini ushla! Ushla-a-a, o‘g‘rini! — deb baqirishgan ekan, jo‘xorizordan yarim qop so‘tani orqalab xotinlari chiqib qolibdi. Xotinini qo‘lidan ushlab, orqalariga o‘tkazishibdi-da, yana xitob qilarmishlar: — Qolganlarini ushla, qolganlarini!


    


    Kimligini aytmayman!


    


    Abdulla baqiroq har kuni azonda kolxoz radiouzelidan chiqish qiladilar. (O’zi aslida radioda chiqmasdan, hovliga chiqib gapirsalar ham yetardi — butun kolxoz eshitardi) Uch-to‘rt marta chiqish qilishgandan keyin, akamizning laqablari yana bittaga ortdi — Abdulla kimligini aytmayman.


    — Hurmatli o‘rtoqlar! Kolxozimizda hammamiz uchun qimmatli bo‘lgan tut bargini mol-qo‘ylariga beradigan tekintamoqlar ko‘payib ketdi. Bundaylarni fosh qilishimiz, jazosini berishimiz kerak! Mana, masalan, kimligini aytmayman, ko‘z-ko‘zga tushsa xafa bo‘lishi mumkin, Uzunko‘chaning oxirida yashaydi, Ummatalining qo‘shnisi, kimligini aytmayman! Yana uyi katta ko‘prikning yonida, 66-25 mashinani minadi, kimligini aytmayman!

